
Аилацәажәара 

 d 31 шықәса рышьҭахь адунеи 
зегьы зырхыџ-хыџыз, ҳашьхақәа 
шьхынԥсыланы иангылаз, иааным-
гылаӡоз асы аԥсабара анҭанаҳәҳәа, 
ҳаԥсадгьыл агәынқьыбжьы ҳаи-
башьцәа анеиднакыла, ианарӷәӷәа… 
Ҳашколхәыҷқәа рылаӷырӡ анырза-
анымкылоз, анацәа ргәы иасны ауаз 
анырҳәоз, рҽырзеиқәымкуа  ахацәа 
анҵәуоз… Ақалақь Гәдоуҭа, апарк ха-
даҿы рнышәнап ҟалеит, 1992 шықә-
са ԥхынҷкәын 14 рзы Лаҭа иҭахаз 
авертолиот МИ-8 иҭаблыз 87-ҩык 
ауааԥсыра. 

31 шықәса шҵуагьы ари иԥшьоу 
аҭыԥаҿы еснагь ауаа рацәаҩуп. Да-
ра анҭахаз амш аҽны аламала амра 
ԥхаӡом, еиҳараӡак ақәа леиуеит. Ахьаа 
иаблыз аҭаацәарақәа рыбжьы ҭымгакәан, 
ихәыҭхәыҭуа, рылаӷырӡ рҿашы ицәажәо-
ит. Урҭ ажәақәа ушьапы уқәдырҟьоит, 
удырхәыцуеит, удырхьҭшьуеит… Аӡәи-
аӡәи еиҿамԥшӡакәан, анышә рнапқәа 
ықәшьуа рхәыҷқәа «ирацәажәоит». Урҭ 
рхьаагара, рымбара рықәыӷәӷәоит…

Абаҟаҿы ҭынчроуп. Ауацәеи аҭын-
хацәеи ргәынқьыбжьы адгьыл арҵы-
суашәа убоит. Иҵәаа-ҵәаауа урҭ ргәы 
«знапы» ықәызшьуа аԥша еснагь ир-
хаԥыруеит… Лаҭа аԥсуаа ражәаҳәаҿы 
шамахамзар иуԥымлоз, иахьа дарбан 
аԥсуазаалак иқьышә иқәкыуп, илымҳа 
иҭаҩуеит, ицәа ианыруеит ихьуу-хьууа…

Есышықәса ҵыхәаԥҵәарада Аԥс-
ны ахы-аҵыхәа аҟынтә аделегациақәа 
рацәаны иаҭаауеит. Усҟан аибашьра 
анцоз Тҟәарчалынтә агәаҟра иалганы 
87-ҩык Адгьыл Ду ҳәа изышьҭаз Гәдо-
уҭаҟа идәықәырҵаз руацәеи рҭынхацәеи 
иҟалаз арыцҳара рхаҿы ирзаагомызт… 
87-ҩык секундқәак рыла рразҟы зӡбаз 

ҳаӷацәа аԥсуа жәлар рҳақ ахааназ 
ирызгом… Хәыцра шәкы узцәырҵуеит. 
Уцәа-ужьы ианыруеит ахьаа, агәырҩа, 
алаӷырӡ… Улымҳа иҭыҩуеит ажәҩан иа-
лаблыз ахәыҷқәа рыҳәҳәабжь…

Аибашьра аԥхьатәи амш инаркны 
еибашьуаз, «Агәымшәаразы» амедал 
занашьаз Иура Бекалдиев (зыԥсҭаза-
ара иалҵхьоу) «Сашьа Феликс Бекал-
диеви Руслан Шаови ари авертолиот 
иҭаблит. Сара абри Гәдоуҭатәи апарк 
аҟны усҟан ицоз амитинг аҟны сыҟан. 
Уаҟа иҟаз уажәы сахьалацәажәогьы 
схәы-сжьы еиланаргылоит. Сашьа Фе-
ликси сареи Аԥсны аибашьра ианала-
га раԥхьа иаауаз ҳрыцны ҳааит. Аха ха-
зы-хазы агәыԥқәа ҳрылан… Иара аԥҳа 
диҭынхеит. Уи Мадина лыхьӡуп. Иахьа 
дҭаацәароуп. Ҩыџьа аԥҳацәа дрануп. 
Исхашҭӡом амитинг анынҵәа, Владислав 
Арӡынба ҳиԥшааит. Илахь даара еиқәын, 
аха агәыҭшьаага ажәақәа ҳаиҳәеит. Уи 
еиԥш иҟоу ахаҵа иԥшаара цәгьоуп. Вла-
дислав Кавказ иқәынхо ажәларқәа зегьы 
ҳцәажәартә ҳҟазҵаз, ахлымӡаах ҳалыз-
газ Фырхаҵоуп. Наунагӡа ихатәроу хаҭа-
раны даанхоит аҭоурых аҿы», – иҳәеит 
игәалашәара ҳзаартуа.

Абаҟа аҿаԥхьа игылоу еснагь рлымҳа 
иҭаҩуеит ажәҩан иалаблыз рыҳәҳәаб-
жьы… Дарбаныз ахәыҷқәеи, аҳәсеи 
абыргцәеи, ахәцәеи рразҟы минуҭқәак 
рыла изыӡбаз?! Дарбан уи гәы зызҭа-
мыз, ахәыҷқәа имицыз шьны агәнаҳа 
абиԥарала иаҵалаз ауаҩы? Издыруеит, 
агәрагьы згоит уи дызусҭазаалакь дшәи-
уп, наӡаӡа шьҭрала.

Гәнаҳала иҭәу адунеи! Лаҭа иҭахаз 
хәыҷи-дуи ажәлар урҭ зхырбааз рыд-
гьыл иагәыҵаҳәҳәоуп. Зышәҭқәа згәыд-
кыланы арахь имҩахыҵуа абиԥарақәа 
иаҳдырбоит аԥсҭазаараҿы урҭ ахааназ 
хашҭра шрықәым. Ари амш ҳҭоурых аҿы 
игәыҭшьаагоу рыцхәны иаанхоит. 

Лаҭатәи ахҭыс адунеи зегьы 
иахыҵәеит. Аибашьра ашьҭахь абаҟа 
аргылареи наҟ-наҟтәи аусқәа реиҿкаа-
реи далагеит Борис Ҷолариа.

– Авертолиот иҭаблыз зегьы рзы 

абаҟа аргылара  сазхәыцит. Еиҿыскаа-
ит «Лаҭатәи афонд». Аԥсны асахьаҭых-
цәа рыбжьара ирылаҳҳәеит аицлабра. 
Сара сабхәында Гьергьиа Руслан иҭа-
блыз дрылан. Иара ишьҭахь аԥа ди-
ит. Иаб ихьӡ ихьӡуп. Абаҟа аргылареи 
аҟаҵареи иацыз ахарџь еилыскаауан. Уи 
азы ирылаҳәаз аицлабра ҩымз аҿҳәа-
ра аман. Уажәы ақалақь Гәдоуҭа игылоу 
абаҟа алхын. Уи  авторцәас иамоуп: Ла-
крба Виталии Ҷкадуа Иуреи, архитектор 
– Ҳагба Едик.

– Инаҵшьны иазгәасҭарц сҭахуп, – 
иҳәеит Борис Ҷолариа, – зегьы раԥхьаӡа 
Тҟәарчалаа алагала шыҟарҵаз Аҟәа афи-
лармониа аҟны амарафон мҩаԥысуан. 
Усҟантәи аамҭазы 62-нызқь мааҭ, еиз-
ган. Аԥсны араионқәеи Нхыҵ-Кавказа-
аи рыцхыраарала ҳара ҳус ахыркәша-
ра алшара ҳауит…

Лаҭатәи ахҭыс ашьҭахь аԥсҭазаара 
ашәымҭак иаангылеит. Зыԥсадгьыл аҟ-
ны зыԥсы хәыҷқәа Лаҭа иқәхаз, ршьа 
ҳаԥсадгьыл ахьчацәа ируит, еиқәдыр-
хеит. Аԥсҭазаара аҭагәаҭасра зны-зын-
ла амҩа иаша ҳнанԥааны  хараӡа џьара 
ҳагоит. Иҭахазгьы, зышә акызгьы, амаа-
лықьцәа акгьы зхараӡамызгьы рызхәы-
цха аамҭагьы ҳамамкәан амали аԥареи 
рахь ҳахшыҩ аниасуа рацәаӡахеит… 
Аҵх лашьца иалыхәхәа Тҟәарчалынтә 
амҩа иқәлаз ҳхамышҭлароуп. Урҭ аҭа-
ацәарақәа рхьаа рхала иадымхалароуп. 

Лаҭа уаназхәыцуа узҵымҵуа, 
ихьанҭаӡа иузышьҭымхуа ахьаа 
уқәыӷәӷәоит, мцабызны иуцрасуеит, 
уаблуеит. Уажәы-уашьҭан рыӡбахәык 
аауаҳарашәа хәыцрак унҭанагалоит. 
Ишьақәырӷәӷәоу, иҟалаз ахлымӡаах 
агәрагара уҭахымкәан, еиҭах иразҟыда-
хаз ахәыҷқәа рымҩа унанԥшылоит. Нас 
рцәашьқәа ххаӡа убла иаахгылоит. Аха-
ан хашҭра рықәымкәан ҳаԥсуа ҭоурых 
иагәылагылазаауеит…

Зыԥшәмеи зыԥҳаи авертолиот иҭа-
блыз Ирод Аҳашба ицәажәараҿы иҳәеит: 
«Аҭаацәара иреиҵбыз, шықәсык зхыҵуаз 

Агәалашәареи          
алахьеиқәҵареи рымш

Гугуца Џьыкырба

Ҿыцәаара зқәым ахьаа…
Уцәа-ужьы ианыруеит ахьаа, агәырҩа, алаӷырӡ. Улымҳа 
иҭаҩуеит ажәҩан иалаблыз ахәыҷқәа рыҳәҳәабжь…

(Алгарҭа 2-тәи ад.)

 d Аҳәынҭқарра Ахада Башар Асад  
Шьамтәыла усуратә визитла иҟоу 
Аԥсны адәныҟатәи аусқәа рми-
нистр Инал Арӡынба дидикыле-
ит.  Аиԥылара Дамаск иҟоу ахан 
«Аль-Мухаџьирин» аҟны имҩаԥы-
сит, – адырра ҟанаҵоит Аԥсны адә-
ныҟатәи аусқәа Рминистрра Аме-
диацентр.

Инал Арӡынба Аԥсны Аҳәынҭқар-
ра Ахада ихьӡала Шьамтәыла Ахада 
асалам ииҭеит.

Шьамтәыла Ахада Башар Асад иаа-
иуа ашықәс азы Аԥсны даҭаарц ирҭаз 
ааԥхьара идикылеит.

Аганқәа Урыстәылатәи Афедера-
циа Украина  имҩаԥнаго арратә опе-
рациа ҷыда ишадгыло атәы рҳәеит. 
Иара убас Асади Арӡынбеи Еиду Аме-
рикатәи Аштатқәа Ааигәатәи Мрагы-
лара, Аахыҵ-Кавказ, иара убас адунеи 
егьырҭ арегионқәа рҿы аконфлик-
тқәа раԥшьгаразы аҽазышәарақәа  
раԥхьырҟәҟәаара хымԥадатәиуп ҳәа 

иазгәарҭеит. Аганқәа Урыстәыла еиҳа 
ииашоу жәларбжьаратәи аизыҟаза-
ашьақәа рсистема ашьақәыргылара, 
аглобалтә економикеи аполитикеи 
рҿы азинеиҟарареи мчык мацара 
адҳәаламзаареи рпринцип иадгылоит. 
Иҳәаақәҵоу жәларбжьаратәи аизыҟа-
заашьақәа рсистема ашьақәыргыла-
ра   азы имҩаԥнаго аусура азгәарҭеит.

Аҳәынҭқарра Ахада Башар Асад 
арабтә тәылақәа Аԥсны ахьыԥшымра 
азхарҵарц илшо зегьы шыҟаиҵо  азы 
аҳәамҭа ҟаиҵеит.

Иара убасҵәҟьа уи аҵарадырреи, 
астудентцәа рԥышәеимдареи, аҭҵаа-
радырреи, акультуреи, аспорти рхыр-
харҭақәа рыла Аԥсни Шьамтәылеи 
русеицура аҵак ду шамоу азгәеиҭеит.

Ирылацәажәеит Аԥсни Шьамтәы-
леи рекономикақәа рыҿиаразы аҳәа-
анырцәтәи аинвестициақәа радыԥхьа-
лара азҵаарақәагьы.

Ахәҭакахьала, Инал Арӡынба 
Шьамтәыла Ахада  Аԥсны Ахада Аслан 
Бжьаниа аинвесторцәа радыԥхьала-
реи ҳреспубликаҟны аинвесторцәа  
иманшәалоу аҭагылазаашьақәа 
рзаԥҵареи иҽазҵәылхны дшашьҭоу 

атәы изеиҭеиҳәеит.
Аԥсуа-Шьамтәылатәи агани, Уры-

стәылатәи Белоруссиатәи аинвес-
торцәеи дареи русеицура азҵаара 
иаҵоу актуалрагьы азгәаҭан.

Аганқәа Израиль имҩаԥнаго апо-
литика, Шьамтәылатәи аҭынч уааԥсы-
ра иахьрылахысуа ӷәӷәала иақәыӡбе-
ит. Аԥсны адәныҟатәи аусқәа рминистр 
Еиду Амилаҭқәа Реиҿкаара Ашәарҭа-
даратә Хеилак арезолиуциа (Голан-
тәи аҳаракырақәа  рдеокупациа ага-
нахьала) хымԥада ишықәныҟәатәу 
азгәеиҭеит.

Инал Арӡынбеи Башар Асади иара 
убас  Газа аҟны агуманитартә хлымӡа-
ахра аҟынӡа иназгаз аколлективтә 
Мраҭашәара аусқәа ирықәыӡбеит.

* * *
Шьамтәылаҟа иныҟәара инҭагӡаны 

Аԥсны адәныҟатәи аусқәа рминистр 
Инал Арӡынба дырԥылеит аԥсуа- абаза, 
ачерсқьес диаспорақәа рхаҭарнакцәа, 
иара убас Ачерқьестә гәыҳалалратә 
ассоциациа адиректорцәа рхеилак, 
– иаанацҳауеит Аԥсны адәныҟатәи 
аусқәа Рминистрра асаит.

Аиԥылара аан Инал Арӡынба еи-
заз иреиҳәеит арегионтәи жәларб-
жьаратәи амшаусхәаԥштә хра хлоу 

азҵаарақәа, иара убас Аԥсни Шьам-
тәылеи ҩганктәи реизыҟазаашьақәа 
распект хадақәа. Аминистр иара убас 
ҷыдала иаҵишьит Аԥсни Шьамтәылеи 
реизыҟазаашьақәа рырӷәӷәараҿы аԥ-
суа-абаза, ачерқьес диаспорақәа иаа-
ныркыло аҭыԥ. 

Арӡынба ҷыдала иаҵишьит акол-
лективтә Мраҭашәара аҿагылареи 
иаҳа иашоу, ахырхарҭа рацәа змоу 
адунеиеиҿкаашьа ашьақәыргылареи 
рганахьала Урыстәылатәи Афедера-
циаҿы Аԥсни Шьамтәылеи стратегиала 
реиҩызара. Хшыҩзышьҭра азыҟаиҵеит 
Аахыҵ-Кавказ аҟны аҭышәынтәалареи 
ашәарҭадареи ралыршара иазку амч 
ахамырхәара жәларбжьаратәи ага-
рантиақәа ҟазҵаша азинмч змоу адо-
кумент анапаҵаҩра еиԥызҟьауа Кав-
казтәи арегион аҟны мраҭашәаратәи 
атәылақәа имҩаԥыргауа аҵшәааратә 
ҵакы, убригьы азмырхакәа Урыстәы-
ла аҳәаақәа рзааигәара Қырҭтәы-
леи Аԥсни рыбжьара аҩбатәи афронт 
аартра аидеиазы активла аусурақәа 
мҩаԥыргоит.

Инал Арӡынба Шьамтәыла 
иҟазаара аан

Аимадарақәа       
рырӷәӷәаразы

(Алгарҭа 2-тәи ад.)

ахәыҷы лан длыманы дыԥрит. Уаҟа 
Гәымсҭатәи афронт аҿы сыҷкәын аиҳа-
бы Алхас Аҳашба деибашьуан. Иан 
лыҷкәын дылбарц лхаҭын. Разҟыс ил-
моуит, уаанӡа дзымнаӡеит. Алхасгьы 
ажьырныҳәамза хәба, 1993 шықә-
сазы иҟаз ажәылараҿы дҭахеит. Иа-

ни иаҳәшьа хәыҷы Ҳашба Царпицеи 
иареи 22-мшы роуп ирыбжьысыз… 
Ахаҵа дхаҵоуп, иԥсадгьыл ихьчаро-
уп… Аха ажәҩан иалаӡыз ҳасабицәеи 
амгәарҭа иҭаблыз ҳхәыҷқәеи рҳақ 
ахааназ иӡӡом… Ҳара ҳагагақәа ро-
уп иаанхаз. Ҳхы, ҳахшыҩ, ҳхәыцрақәа 
зегьы рҿы иаанхаз агәалашәара ауп. 
Убри акәхап иахьанӡагьы ҳаазго… иа-
гьа шықәса царгьы, иагьа аамҭа бзиа 
ҟаларгьы Лаҭатәи ахҭыс ӷьара зқәым 
рыцхәны иаанхоит».

Лаҭа, 1992 шықәса, ԥхынҷкәын 
жәиԥшь… Лаӷырӡыла икәабоу, ахьаа 
адацқәа адгьыл иахьаланаҵаз, агәырҩа 
уԥсы узеивымго ушьханԥсыланы, удыс-
ны уахьааннажьуа ҭыԥуп. Шәыхраҭ бзи-
ахааит. Шәыԥсы хәыҷқәа шәыԥсадгьыл 
Аԥсны иҟоуп. Ҳныха ду Лаҭа ахылаԥшу-
еит. Иагьа аамҭа царгьы ари ахьаа ҳац-
заауеит. Асабицәа рыҵәаабжь аҳауа 
иахьалахаз аҟынтә иҳақәыӷәӷәалоит. 
Урҭ рыхьӡқәа, ргәыӷрақәа, зҿахҵәа-
хаӡом, избанзар ихьчоуп, еиқәырхоуп 
дара зхыршьааз рыԥсадгьыл. Зҭоурых 
акырӡа иҵаулоу, акырынтә аԥсра иа-
иааихьоу ҳаԥсадгьыл Аԥсны аԥеиԥш 
лаша азыԥшызааит. Ари еиԥш ары-
цҳара уаҳа ахааназ иҟамлааит. Аԥсуа 
жәлар рымца ҿыцәаара ақәымзаа-
ит. Уи иацзааит аизҳара, аилибакаара, 
аиҵыҵра, аԥеиԥш лаша… Ҳарҭ зегьы 
ҳаӡәыкны зыԥсадгьыл иахыбааз аса-
бицәа ҳрызхәыцны, Аиааира ҳзаазгаз 
ҳаибашьцәа ҳхамышҭыкәан, урҭ иры-
хәҭоу азҿлымҳара  аҟаҵара ҳақәшәа-
аит. Ҳаԥсадгьыл ахаан уаҳа агәыхь 
амоуааит.

31 шықәса шҵуагьы, ахьаа ҳцәа-
ҳжьы ианырыз, уи зшьа-зда иҭысыз, 
аԥсабара аҿаԥхьа зыбжьы зызҭымгоз, 

иҭахаз зегьы рҭаацәарақәа рҿаԥхьа 
ҳхырхәоит. 

Иага аамҭа ҵыргьы уи дарбанзаа-
лакгьы иныруеит, иқәыӷәӷәалоит, иц-
заауеит… 

Ҳҭыԥҳацәа – хцәышьқьырқәа, 
ҳхәыҷы-ԥшӡа  гәлымҵәахқәа , 
ижәжәша аӡыхь ахы ыҵнамхыцызт…  
Ишәыхӡыӡаауаз шәанацәа шәрыцуп.

Шәыԥсадгьыл шьала еиқәырхоу 
аҟны шәыҟоуп. Ҳаԥсадгьыл Аԥсны 
аԥеиԥш шәахаҿуп. Ахааназ ԥсра-ӡра 
шәықәымкәан шәҳацзаауеит: 

1.Анцупов Владимир Владимир-иԥа
2. Акаба-Ҷиҭанаа Џьулетта Ги-

ви-иԥҳа
3.Ҷиҭанаа Алхас Коба-иԥа
4.Асланӡиа Баҭал (Витали) Алек-

сеи-иԥа
5.Барганџьиа-Адлеиба Алла Чут-

иа-иԥҳа
6.Адлеиба Альберт Сергеи-иԥа
7.Бекалдиев Феликс Шамил-иԥа 
8.Нарманиа-Гамисониа Светлана 

Габо-иԥҳа
9.Гамисониа Аделина Геннади-

и-иԥҳа
10.Шьчербакова-Гамисониа Татиа-

на Владимир-иԥҳа
11.Ведеркина Ирина Иван-иԥҳа
12.Гәарамиа-Папасқьыр Снежанна 

Виачеслав-иԥҳа
13.Ӷәынџьиа Жанна Нури-иԥҳа
14.Гергиа Руслан Хәыхәыт-иԥа
15.Гәынба Дмитриа Маҭбеи-иԥа
16.Гогәуа-Кортава Нона Шьоҭа-

иԥҳа
17.Кортава Даур Нодар-иԥа
18.Дзимистаршивили-Џьынџьолиа 

Лиа Ҭемураз-иԥҳа
19.Џьобава-Кәыҵниа Тина Да-

ур-иԥҳа
20.Кәыҵниа Асҭамыр Дмитри-иԥа
21.Кәыҵниа Ҭамара Дмитри-иԥҳа
22.Џьопуа Емир Радион-иԥа
23.Џьопуа-Ҵурҵумиа Емма Фи-

рон-иԥҳа
24.Ҵурҵумиа Адгәыр Реваз-иԥа
25.Ҵурҵумиа Адамыр Реваз-иԥа
26.Евдакимов Сергеи Петр-иԥа

27.Занҭариа Аслан Иван-иԥа
28.Сазанова-Занҭариа Наталиа Ни-

колаи-иԥҳа
29.Зарандиа-Аԥшьлаа Марина 

Иури-иԥҳа
30.Аԥшьлаа Адгәыр Џьамал-иԥа
31.Аԥшьлаа Денис Џьамал-иԥа
32.Илиухин Сергеи Николаи-иԥа
33.Қаџьаиа-Џьынџьолиа Лиубица 

Лагә-иԥҳа
34.Какалиа Адгәыр Жьоржь-иԥа
35.Кобахьиа-Ҳашба Наҭелла Сам-

сон-иԥҳа
36.Ҳашба Царԥица Ирод-иԥҳа
37.Қәачахьиа Ныгәзар Алексеи-иԥа
38.Киут-Қәачахьиа Лиана Хәы-

та-иԥҳа
39.Кәачахьиа Ҳанифа Ны -

гәзар-иԥҳа
40.Коӷониа Валериан (Нана) Асҭа-

мур-иԥа
41.Аԥшьлаа-Коӷониа Аида Заур-

иԥҳа
42.Коӷониа Елана Валериан-иԥҳа
43.Коӷониа Мурман Валериан-иԥа
44.Кәыҵниа Алексеи Ҭеваз-иԥа
45.Қәҭелиа-Асабуа Мрамза Ра-

жден-иԥҳа
46.Асабуа Станислав Адгәыр-иԥа
47.Асабуа Кристина Адгәыр-иԥҳа
48.Маскин Валери Геннади-иԥа
49.Нанба Хьыбла Едуард-иԥҳа
50.Нанба Инесса Едуард-иԥҳа
51.Нанба-Амҷба Марина Кым-

са-иԥҳа
52.Амҷба Беслан Ваниа-иԥа
53.Амҷба Гәында Ваниа-иԥҳа
54.Ԥанцулаиа-Ԥачулиа Валентина 

Џьоџьа-иԥҳа
55.Лагазашвили-Ԥачулиа Фатима 

Гиорги-иԥҳа
56.Ԥачулиа Георгиа Вахтанг-иԥа 
57.Ԥачулиа Даҭо Вахтанг-иԥа
58.Ԥачулиа Лаша Вахтанг-иԥа
59.Сангәылиа Мадонна Қыбеи-иԥҳа
60.Сангәылиа-Занҭариа Шьазина 

Изеҭ-иԥҳа
61.Занҭариа (Герхьелиа) Рушьни 

Даур-иԥа
62.Занҭариа (Герхьелиа) Дауҭ Да-

ур-иԥа
63.Прокушев Сергеи Владимир-иԥа
64.Ҭхаиҵыкә Автандил Ҷыҷыкәа-иԥа
65.Ҵурҵумиа Рамаз Гьеоргьи-иԥа
66.Бериушьева-Ҵурҵумиа Ельвира 

Виктор-иԥҳа
67.Ҵурҵумиа Асҭамыр Ромаз-иԥа
68.Чачхалиа-Какалиа Леила Вар-

лам-иԥҳа
69.Камкиа Ека Нодар-иԥҳа
70.Камкиа Кристина Нодар-иԥҳа
71.Чачхалиа Леила Гиви-иԥҳа
72.Чачхалиа Георгьи Гиви-иԥа
73.Ҷитанаа-Шьакаиа Маиа Фри-

дон-иԥҳа
74.Шьакаиа Санта Реваз-иԥҳа
75.Шьакаиа Лаша Реваз-иԥа
76.Ҷкадуа
77.Ҷкадуа-Цеиба Наҭелла (Ҷыҷка) 

Хәыршьыҭ-иԥҳа
78.Ҷкадуа Алла Гьеоргьи-иԥҳа
79.Ҷкадуа Роза Гьеоргьи-иԥҳа
80.Ҷкадуа Гарри Илико-иԥа
81.Ҷкадуа Регина (Нани) Иван-иԥҳа
82.Шьынқәба Лида
83.Шьынқәба-Гындиа Аида Анато-

ли-иԥҳа
84.Гындиа Елана Ҭемур-иԥҳа
85.Гындиа Кристина Ҭемур-иԥҳа
86.Шаов Руслан Билил-иԥа
87.Емрыхәба Сусанна Шамил-иԥҳа

Ҿыцәаара зқәым 
ахьаа…
(Алгарҭа)

Аԥсуа-абаза, ачерқьес диаспо-
рақәа рхаҭарнакцәа дара рганахьала 
ишьҭырхит Шьамтәылеи иааидкыла-
ны Мрагылара Ааигәа атәылақәеи рҟ-
ны  аԥсуа, ачерқьес уаажәларра ргәы 
иҵхо азҵаарақәа. 

Иҟаз иазгәарҭеит аконсултә зҵа-
арақәа рҭыԥ рықәҵара аганахьала 
Дамаск Аԥсны Аҳәынҭқарра Ацҳа-
ражәҳәарҭа аусура акырӡа шаҵанакуа. 

Аԥсны адәныҟатәи аусқәа Рмини-
стрра ахада иаҵишьит абарҭ азҵаа-
рақәа рҭыԥ ишықәҵахауа Шьамтәы-
ла адәныҟатәи аусқәа Рминистрреи 
Шьамтәылатәи Арабтә Республика 
аҿы иҟоу Урыстәыла Ацҳаражәҳәарҭеи 
аҽрымаданы.

Иара убас аиԥылара иалахәын 
Шьамтәыла иҟоу Аԥсны ацҳаражәҳәаҩ 
Муҳаммад Али, Аԥсны адәныҟатәи 
аусқәа Рминистрра аконсултә депар-
тамент аиҳабы Лаша Аҩӡба. 

* * *
Аԥсны адәныҟатәи аусқәа рминистр 

Инал Арӡынба диԥылеит Шьамтәы-
латәи Арабтә Республика Аԥыза-ми-
нистр Хәусеин Арнус, – иаанацҳауеит 
Аԥсны адәныҟатәи аусқәа Рминистрра 
амедиа центр.

Аганқәа рылацәажәеит ҩ-ганктәи 
аизыҟазаашьақәеи жәларбжьаратәи 
аҭагылазаашьеи хра злоу распектқәа. 

Хшыҩзышьҭра азыруит аҳазатә 
усқәа, ақыҭанхамҩа, ахәаахәҭратә, агу-
манитартә еимадарақәа рырҿиара ага-
нахьала аусеицуразы аиқәшаҳаҭрақәа 
анапы рыҵаҩра шырцыхцыхтәу.

Хшыҩзышьҭра ҷыда азыҟаҵан 
аҿартә политикеи аспорти русхк аҟны 
аицәажәарақәа рыцҵара. 

Шьамтәылатәи аиҳабыра рхада 
иаҵишьит еиуеиԥшым аусхктә хыр-
харҭақәа рыла аицәажәарақәа ишры-
цҵалатәу. 

Шьамтәыла Аԥыза-министр аҳәа-
ра ҟаиҵеит иара ихьӡала адныҳәалара 
ԥхақәа риҭарц Аԥсны Аминистрцәа Ре-
илазаара Ахадеи алахәылацәеи.

* * *
Декабр 12 азы Дамаск имҩаԥысит 

Аԥсны адәныҟатәи аусқәа рминистр 

Инал Арӡынбеи Шьамтәылатәи Арабтә 
Республикаҿы Урыстәылатәи Афедера-
циа ацҳаражәҳәаҩ Александр Ефимо-
ви реиԥылара.

Аганқәа инҭкааны иахәаԥшит 
Мрагылара ааигәаҿы иҟоу аҭагылаза-
ашьа, Шьамтәылатәи Арабтә Республи-
ка аҟны арра-политикатә ҭагылазаашьа 
аҿиара, Палестинеи Израили реимак 
ҳасаб азуны, арегион аҿы аҭагылаза-
ашьа аҿиашьа амҩақәа, – иаанацҳау-
еит Аԥсны адәныҟатәи аусқәа Рмини-
стрра асаит.

* * *
Декабр 14, 2023 шықәса. Аԥсны-

пресс. Ԥхынҷкәынмза  14 рзы  Дамаск 
ақалақь аҿы Шьамтәыла усуратә ви-
зитла иҟоу Аԥсны адәныҟатәи аусқәа 
рминистр Инал Арӡынбеи Шьамтәы-
латәи иколлега Феисал Миқдади ре-
иԥылара мҩаԥысит. Ари хымш рыла 
аҩбатәи еиԥылароуп. 

Аԥсны адәныҟатәи аусқәа Рмини-
стрра Амедиацентр иҟанаҵо адыр-
рақәа рыла, аганқәа еиуеиԥшым 
аусхкқәа рыла Аԥсни-Шьамтәылеи 
реизыҟазаашьақәа рырҿиаразы аус-
нагӡатәқәа рплан иалацәажәеит. 

Инал Арӡынбеи Феисал Миқда-
ди рыбжьара алҵшәа змаз аицәажәа-
рақәа мҩаԥысит.

Аминистрцәа Аԥсни Шьамтәылеи 
рыбжьара адәныҟаполитикатә, аин-
формациатә еимадара активтәразы 
еиқәшаҳаҭхеит. 

Шьамтәылатәи Арабтә Республика 
адәныҟатәи аусқәа рминистр Феисал 
Миқдад Инал Арӡынба диҳәеит Арес-
публика Аԥсны Ахада Аслан Бжьаниа 
ихьӡала асалам ииҭарц. 

 d Ахәыҷы изинқәа рыхьчара 
иадҳәалоу актуалра злоу азҵа-
арақәа рылацәажәара иазкын 
ԥхынҷкәынмза 13 рзы Жәлар Реи-
зара-Апарламент аҿы имҩаԥысыз 
Апарламент Аиҳабы Лаша Ашәбеи 
ахәыҷы изинқәа рыхьчара знапы 
иану Мактина Џьынџьалԥҳаи ре-
иԥылара. 

 Аиԥылара иара убас лхы ала-
лырхәит ахәыҷы изинқәа рыхьчара 

знапы иану Иаппарат азиндырҩы Ека-
терина Лиаховецкаиа. 

Жәлар Реизара - Апарламент аофи-
циалтә саит иҟанаҵо адыррақәа рыла, 
аиԥылара атемақәа руак ахәыҷра ахь-
чара аганахьала азакәанԥҵаратә аԥшь-
гамҭақәа рынагӡара иадҳәалан. 

Мактина Џьынџьалԥҳа, Лаша Ашәба 
Аԥсны иқәынхо ахәыҷқәа рзинқәа ры-
хьчареи рынхарҭатә ҭагылазаашьақәа 
реиӷьтәреи рзы имҩаԥгаз аусуреи 
ирҳаз аԥышәеи ртәы изеиҭалҳәеит. 
Аиԥылара иалахәыз  Жәлар Реизара- 
Апарламенти ахәыҷы изинқәа рыхьчара 
знапы иану Иаппарати анаҩстәи русеи-
цура ацҵаразы еиқәшаҳаҭхеит.

Хра злоу азҵаарақәа

Аԥсны Жәлар 
Реизараҿы

Инал Арӡынба Шьамтәыла 
иҟазаара аан

 d Ԥхынҷкәынмза 12 рзы атәыла 
аҩнуҵҟатәи аусқәа Рминистрра 
апаспорттә Усбарҭаҿы априн-
тер-ҷыдақәа агәаҭаратә усурақәа 
ианрыхрыжь ашьҭахь ахархәа-
рахь ирыҭан. Абри азы адырра ҟа-
наҵоит Аԥсны аҩнуҵҟатәи аусқәа 
Рминистрра аофициалтә саит.

Иарбоу ахархәагақәа аахәан, иа-
ра убас апрограмматә модерниза-
циа иахысит Москва ақалақь аҿы 
иҟоу амаҵ азызуа аилазаара «МЕ-
ГАИНФО» атехникатә  ҭыԥқәа рҟны. 
Уи ашьҭахь, иара амаҵзуратә авто-
транспорт ала Аԥсныҟа иаашьҭын. Иа-
ра убас иаахәан аҷыдалкаатә ҟазшьа 
змоу апринтер-ахаҭалатәгақәа рзы 
аныхтә материалқәагьы. 

Аԥсны атәылауаҩшәҟәи анхаразы 
азиншәҟәи риура иазыԥшу атәылау-
аа иарбоу аусшәҟәқәа рышьҭыхразы 

атәыла аҩнуҵҟатәи аусқәа Рмини-
стрра апаспорттә Усбарҭа атерри-
ториатә ҟәшақәа рахь ааԥхьарақәа 
рыҭалахоит.

Аус иаҳа изырмарио

Аминистрра апаспорттә 
Усбарҭаҿы

(Алгарҭа)

 d Ауаҩы адунеи ду азы аԥслымӡ 
ацыра даҩызоуп, аха иара дахьахәҭа-
ку аҟнытә, зымҽхак ҭбаау ахшыҩеил-
каара даҟәырҷахахоит хымԥада.

Ҵабыргны, ауаҩы иԥсы ҭоуп аԥса-
бара ала, уи иалигоит ибзазаразы зы-
да дхәарҭам зегьы, аха уи инаҭартә 
дшазнеиуа ауп аус злоу: ԥсымҭәры-
ла, рыцҳашьарада акәу, мамзаргьы 
еиҭашьақәгылартә еиԥш гәыҳалалра-
ла акәу?!

Аԥсабара еиҷаҳаны азнеишьазы 
згәаанагара еилкаарыла иҭышәын-
тәалахьоу ауаажәларратә еилазаара 
шьақәгыларц, уи хықәкны еиҵагыло 
абиԥарақәа ишьҭыркаарц аџьа збоз дре-
иуан, иажәлар  дҳалагылазҭгьы сынтәа 65 
шықәса зхыҵуаз аҵарауаҩ-аорнитолог 
(абнатә ԥсаатәҭҵааҩ), абиологиатә ҭҵа-
арадыррақәа ркандидат, адоцент, ауаҩи 
аԥсабареи ршәарҭадара жәларбжьа-
ратәи Академиеи, К.Е. Циалковски ихьӡ 
зху акосмонавтика Урыстәылатәи Ака-
демиеи рлахәыла-корреспондент, Аԥс-
нытәи аҳәынҭқарратә университет актәи 
апроректорс зыԥсҭазаара аҵыхәтәантәи 
аминуҭқәа рҟынӡа аус зуаз Маланӡиа 
Виктор Илиа-иԥа.

Ажәаҟны ишырҳәо еиԥш, ауаҩы 
иблахәыц ҵысаанӡа игәаҵа иҭоу еи-
лызкаауаз, жәлар рпоет «цәгьа уеижьа-
гоуп» ззиҳәаз адунеи ауашәшәыррақәа 
збарҭаз, ауаҩы дышуаҩу даанхаратәы 
амҩақәа изаартра зҽазызшәоз, жәҩан-
гәашәԥхьара збаны изҳәаша зҿашәоз… 
ҳаамҭазы зхыԥхьаӡара рацәаҩым ахаҭа-
рақәа дыруаӡәкын Виктор Маланӡиа.

Виктор Илиа-иԥа Аԥсны иреиҳау 
аҵараиурҭа абиологиа-географиатә фа-
культет аҟны иҵара анхиркәша, 1981-
1985 ш.ш. раан рҵаҩыс аус иуан зны 
Гәыматәи, нас Тамшьтәи абжьаратә 

школқәа рҟны. 1991 ш. рзы Киевтәи 
аҳәынҭқарратә  университет аспиран-
тураҟны «Аԥсны абнатә ԥсаатә рыԥса-
бареи уи ахьчареи» атемала адиссер-
тациа ихьчеит.

1989 ш. инаркны Аԥснытәи аҳәын-
ҭқарратә университет аҟны  еиуеиԥшым 
амаҵурақәа ныҟәигон: арҵаҩы инаир-
кны абиологиа-географиатә факультет 
адекан иҟынӡа.

Аԥсны жәлар Рџьынџьтәылатә еи-
башьраан ишдыру еиԥш, аԥсадгьыл 
аԥеиԥш реиҵааӡарҭа – Аԥснытәи 
аҳәынҭқарратә университет аиқәыр-
хареи уи аусура  ацҵареи, ҳиааиреи 
аҭынчԥсҭазаареи  ршьана хадақәа 
ишреиуаз қәкыс иҟаҵаны  Виктор Или-
а-иԥа уи анапхгара рӷьажәҩаны дры-
вагылан ари аус амҩақәҵараҿы. Да-
араӡа ихьанҭаз аибашьра ашьҭахьтәи 
ашықәсқәа раангьы, иреиҳау аҵараи-
урҭа аҵара-ааӡаратә процесс аиҿкаа-

ра дазааԥсон ҩнапыкла.
Убарҭқәа гәаагӡаны 2002 ш. рзы уи, 

аҳәынҭқарратә университет аҵара аус 
азы проректорс дҟаҵан. Ари иус хада 
инаваргыланы 1998 ш. раахыс Урыстәы-
латәи аҭҵаарадыррақәа Ракадемиа иатәу 
Ҟабарда-Балкариатәи аҭҵаарадырратә 
центр ашьха ҵакырадгьылқәа рекологиа 
аинститут аҟынгьы аус иуан, зны ҭҵаара-
дырратә усзуҩы еиҳабыс, анаҩс ашьха 
ԥсабара ахархәара алабараториа аиҳа-
быс, ашьҭахьаекохылаԥшра аҭыԥ ҷыда 
«Аԥсны» аиҳабыс.

Виктор Маланӡиа иҭҵаарадырратә 
лаԥшҳәаа амҽхак акыр иҭбаан: афауни-
стика, аорнитологиа, аекологиа, абиогео-
графиа, Кавказ ақәыԥшылара абиологиатә 
еиуеиԥшымзаара аҭҵаареи аиқәырхареи, 
абиологиаҭҵаараҿы аинформациатә тех-
нологиақәа рхархәара уҳәа актуалра злоу 
жәпакы азҵаарақәа инапы рылакын.

Иаҳҳәар имыцхәхом, арҵаҩратәи 

арҿиаратәи процесс аҿы даԥшьгаҩын, 
даԥхьагылаҩын ҳәа. Иахьа ҳҵараиурҭа 
азанааҭқәа акыр уасхырс ирымоу Виктор 
Илиа-иԥа инапхгарала ишьақәыргылоу 
арҵаратә уснагӡатәқәа роуп. Ҳабла иабо 
аҵкыс, ҳабла иазышьҭымхуа, ҳгәы  зызцо, 
иҵаулоу аусаҿы аԥшаара, агәҭахәыцра 
шьарда аҵанакуеит. Еилкаауп ииашаны 
ихәыцуа, насгьы абара зылшо, иахьын-
тәаауа ашьаҭа ҳасаб шазиуа, аҿиашьа, 
аизҳашьа аеволиуциа, ахаҳара аҩаӡара 
дшацклаԥшуа.

Арҵара аус амҩақәҵараҿы Виктор 
Илиа-иԥа, аус ҩнуҵҟала дагәылаԥшны, 
инарҵауланы иҭҵааны акәын дшазнеиу-
аз. Идоуҳа инаҭон алшара адуи ахәыҷи 
реизыҟазаашьа еизакны абара, ишырҳәо 
еиԥш, адинамикатәи астатикатәи реиҿы-
баара.

Виктор Маланӡиа Ҳазшаз илахьын-
ҵеитәыз аамҭа кьаҿ иалагӡаны инапы 
иҵижьит аҳәынҭқаррақәа акыр рҵа-
рауаа зыхә ҳаракны иршьахьоу 60 ина-
реиҳаны аҭҵаарадырратә усумҭақәа. 
Дрылахәхахьан убасгьы, еиуеиԥшымыз 
жәпакы жәларбжьаратәи аҭҵаарадыр-
ратә конференциақәа, асимпозиумқәа, 
аиԥыларақәа.

Ҭеиҭыԥшла иуаҩы ҳаракыз, еснагь 
еинаалаз, иаамысҭашәаз Виктор Или-
а-иԥа, имҩақәиҵоз астудентцәеи аус 
зциуаз иҩызцәеи иареи апатуеиқәҵареи, 
агәеизыблреи рыбжьан, аицәыԥхашьа-
ра ацны. Ус изыҟаз, уи инымҵәаӡо мал 
дук иманы, мамзаргьы ҳәынҭқарратә 
чын дуӡӡак ныҟәигон ҳәа акәмызт. Ҳаҭыр 
ззиқәыз ҵарадыррала иажәеи ихшыҩи 
иахьеицнаргози иуаҩра ахьҳаракызи 
рзоуп. 

Аԥснытәи аҳәынҭқарратә универси-
тет аҭҵаарадырратә хеилак аӡбамҭала до-
уҳала ацқьара ԥсҭазаарас измаз Виктор 
Маланӡиа ихьӡ зху астипендиа аԥҵахоит 
аҵараиурҭа аҟны. Убасгьы, декабр 27 рзы 
игәалашәара ахьӡала уаҟа  имҩаԥгахоит 
(анаҩс есышықәсатәихо) жәларбжьаратәи 
аҭҵаарадырратә конференциа «Маланӡиа 
иԥхьарақәа».

Ирҳәоит, иузымԥсахуа ауаҩы дыҟам 
ҳәа. 

Аха… Ари цәыӡ дуӡӡоуп иҩызцәеи, 
игәакьацәеи, инеизакны ҳҳәынҭқарра 
зегь..

Аамҭа иалнахыз

Ауаҩра еиҳау ыҟаӡам
Ахра Анқәаб

 d Ааигәа С. Ҷанба ихьӡ зху Аҧсуа 
ҳәынҭқарратә драматә театр аҟны 
имҩаҧысит Аҧсны аҵара амини-
стрра 100 шықәса ахыҵра иазкыз 
аиубилеитә хәылҧазы. 

Аҩбатәи ахәҭахьы ииасаанӡа Аҵа-
ра аминистрра анапхгареи аусзуҩцәеи, 
Ахьӡ-Аҧша апарк ахь имҩахыҵны ашәҭ 
шьыҵәрақәа шьҭарҵеит, минуҭктәи 
аҿымҭрала иргәаладыршәеит Аҧсны 
зхы ақәызҵаз аҵеицәа.

С. Ҷанба ихьӡ зху Аҧсуа ҳәынҭқар-
ратә драматә театр аҟны имҩаҧысуаз 
Аҧсны Аҵара аминистрра 100 шықә-
са ахыҵра аиубилеи ахь имҩахыҵит 
Аҧсны Ахада ихаҭыҧуаҩ Бадра Гәынба, 
Аҧыза-министр ихаҭыҧуаҩ, афинансқәа 
рминистр Владимир Делба, Аҧсны иҟоу 
Урыстәыла ацҳаражәҳәарҭеи Аҧсны 
аиҳабыреи рхаҭарнакцәа, аҵарауаа, Аҧс-
ны араионқәа рҟынтәи арҵаҩцәа.

Аныҳәатә хәылҧазы аартуа амҩаҧ-
гаҩцәа бзиала шәаабеит ҳәа рарҳәеит 
имҩахыҵыз Аҧсны анапхгара, асасцәа, 
арҵаҩцәа, аҵара аус знапы алаку зегьы. 
Дара ирҳәеит, аныҳәа амҩаҧгара зызку, 
аҧынгыла дуқәа ириааины, аҧсуареи, 
ахаҿреи мырӡкәа, амилаҭ дуқәа ирыҵа-
мырӡкәа иаазго, Аҧсны Аҳәынҭқарра аҵа-
ра Аминистрра 100  шықәса ахыҵра уи 
аҭоурых аҟны хҭыс бзианы шыҟоу. 

Анаҩс иарҳәан Аҧсуа гимн. Иазгәаҭан, 
еиуеиҧшым аамҭақәа раан Аҵара амини-
стрра ахьӡ акырынтә аҽшаҧсаххьаз. Ари 
арыцхә аҽны аныҳәа азгәаҭара машәыр-
шақә иҟамлаӡеит, Аҧсны Иреиҳаӡоу 
Асовет Ахантәаҩы Владислав Арӡынба 

Иусҧҟа,  1993 шықәсазы декабр 12 рзы 
инапы зҵаиҩыз ала Аҵара аминистрра 
ахьӡ ҧсахын, Аҧсны Аҳәынҭқарра аҵа-
ра аминистрра ҳәа. Министрсгьы дҟаҵан 
Иван Николаи-иҧа Саӡба.

Анаҩс минуҭктәи аҿымҭрала ир-
гәаладыршәеит Аҧсны Аџьынџьтәы-
латә еибашьраҿы иҭахаз аҵеицәа. 
Ашьҭахь  ажәа иман Аҧсны аҵара  ами-
нистр Инал Габлиа. Уи иҳәеит: «Ҳаҭыр 
зқәу Аҧсны Анапхгара, арҵаҩцәа, аҵа-
ратә система аусзуаҩцәа зегьы. Иахьа 
Аҧсны Аҳәынҭқарра азы иҷыдоу 
мшуп, Аҵара аминистрра 100 шықә-
са ахыҵра азгәаҳҭоит. Аҧсны Асовет 
мчра анышьақәгыла ашьҭахь 1921 шықә-
сазы иаҧҵан Аҧсны аҵаратә комис-
сариат. Убри инаркны Аҵара амини-
стрра аҭоурых алагоит…». Иазгәеиҭеит 
аҵыхәтәантәи ашықәсқәа рзы аус шры-
дулаз арҵагатә программақәа, аметодика, 
атехнологиа ҿыцқәа. Иҭабуп ҳәа реиҳәе-
ит зегь раҧхьа инаргыланы ари аус аҟ-
ны аџьабаа збо, ирывгылан ирыцхраауа 
арҵаҩцәа. Аҵаратә системаҿы аџьабаа 
збо зегьы ирыдиныҳәалеит агәырҕьаратә 
мшы, ирзеиҕьеишьеит агәамч, агәабзиара, 
гәыкала изҿу аус аҟны ақәҿиара дуқәа.

 Аҧсны Аҳәынҭқарра Ахада Аслан 
Бжьаниа ихьӡала адныҳәаларатә шәҟәы 
даҧхьеит Аҧсны Ахада ихаҭыҧуаҩ Ба-
дра Гәынба. Шәышықәса рыҩныҵҟа аҵа-
ра асистема ауасхыр азышьҭазҵаз, уи иа-
зааҧсоз иреиуоуп анапхгаҩцәа дуқәа: 
Самсон Ҷанба, Андреи Ҷоҷуа, Михаил 
Делба, Иван Ҭарба, Николаи Гьериа, Гри-
гори Чыкәбар, Борис Ҭарба, Алықьса Џьо-
нуа,Ҭамара Коҕониа, Нодар Ҷанба, Иван 
Саӡба, Беслан Дбар, Алеко Гәарамиа,Ҭали 
Џьопуа, Индира Аҩардан, Даур Наҷҟье-
биа, Адгәыр Какоба.

Иахьазы   Аҧсны иҟоуп 153 школ, 
уаҟа аус руеит еиуеиҧшым амаҭәарқәа 
рыла х-нызқьҩык арҵаҩцәа. Урҭ рахьтә 
иҟоуп зҽаҧсазтәыз арҵаҩы ҳәа ахьыӡ 

зхырҵахьоу. 
Есышықәса еиҧш, сынтәагьы арҵаҩы 

Жәларбжьаратәи  имш инамаданы, «Аҧс-
ны зҽаҧсазтәыз арҵаҩы» ҳәа ахьӡ 
шрыхҵоу ала аҳаҭыртә шәҟәқәа ра-
нашьаразы асценахь днаҧхьан Аҧс-
ны аҵара аминистр Инал Габлиа. «Аҧс-
ны зҽаҧсазтәыз арҵаҩы» ҳәа ахьӡқәа 
рыхҵоуп: Бела Ҭаркьыл, Мадона Ашәба, 
Заира Бараҭелиа, Нанашьа Инаҧшьба, 

Емма Кәакәасқьыр, Наида Ломиа, Лари-
са Сурмаа, Изольда Хьециа, Роза Габлиа, 
Елеонора Калаиџьиан, Римма Аҩӡба, Шу-
лиа Гәынба, Славик  Гәынба, Џьумка Шьо-
уа, Светлана Гриценко, Нонна Делба, Не-
ли Конџьариа, Вера Кошел, Аида Лакоба, 
Нана Уридиа, Елеонора Ҳагба,  Хьыбла 
Шамба, Емма Зақараиа, Вахтанг Амҷба. 
Иара убас аҵара-ааӡаратә ус аҟны рџьа-
бааи рылшамҭақәеи рзы «Ахьӡ-Аҧша» 
аорден ахҧатәи аҩаӡара ранашьоуп: 
Нонна Гьерхьелиа, Нели Ҭаркьыл, «Ахьӡ-
Аҧша» аорден аҩбатәи аҩаӡара – Аде-
лаида Қапба.

Аҧсны Аҳәынҭқарра Аҵара амини-

стрра аусзуҩцәа иранашьан аҳаҭыртә 
шәҟәқәа: Аҧсны аҵарадырра аминистр 
актәи ихаҭыҧуаҩ Ада Кәарҷелиа,  ами-
нистр ицхырааҩ Ҭемыр Гобечиа,  акад-
рқәеи аусмҩаҧгареи рыҟәша аиҳа-
бы Есма Аршба, арҵага шәҟәҭыжьырҭа 
аусбарҭа анапхгаҩы лхаҭыҧуаҩ Ка-
ма Бигәаа, ауаажәларра аҽрымада-
разы аҟәша аиҳабы Аслан Қәҭелиа, 
ауаажәларра аҽрымадаразы аҟәша 

авидеооператор Сергеи Қаџьаиа, аз-
интә ҟәша аиҳабы Викториа Џьынџьал, 
абаҩрҵәыратә ааӡареи аррақәранӡатә 
зыҟаҵареи рыҟәша аспециалист хада 
Денис Харчлаа, азҧхьагәаҭареи аҳаса-
беиларгаратә ҧхьаӡареи рыҟәша аҳа-
сабеилыргаҩы  Радмила Ачба, арҵа-
га шәҟәҭыжьырҭа аусбарҭа даҟьала 
аиқәыршәаҩ Олесиа Кәыҵниа, аин-
формациа-техникатә ҟәша аиҳабы Ле-
вон Малхасиан.

Анаҩс аныҳәа иацҵан,  еиуеиҧшым 
аестрадатә шәаҳәаҩцәеи ахореографи-
атә хәыҷтәы кәашара «Иааирума», иара 
убас адаул асра ала.

Аҵара Аминистрра – 100 
шықәса 

Аиубилеи азгәарҭеит

Стелла Сақаниа

Ауаажәларратә 
палатаҿы

Амилаҭреи ажәлақәеи 
рхьышьҭрахь

 d Ԥхынҷкәынмза 18 рзы Гал 
араион ауааԥсыра Аԥсны иаку 
асоциалтә ҵакырахь ринтегра-
циеи амилаҭбжьаратәи азҵаа-
рақәа рзы Ауаажәлараатә па-
лата акомиссиа аԥшьгарала, 
уи ахада Давид Ԥлиа ихан-
тәаҩрала, Аԥсны Жәлар Реиза-
ра аилатәараҿы ирыдыркылаз, 
заԥсуа милаҭреи заԥсуа жәлеи 
реиҭашьақәыргылара зҭаху аԥ-
крақәа рхызхуа 

«Атәылауаҩратә ҭагылазаашьа-
зы актқәа рзы»  Аԥсны Аҳәынҭқар-
ра азакәан аиҭакрақәа ралагала-
разы» азакәан азҵаара иазкыз 
аилатәара мҩаԥысит.

Аилацәажәара ашьҭахь Ауа-
ажәларратә палата алахәылацәа 
реиҳараҩык ақәыршаҳаҭны 
ааԥхьара рыдыркылеит: 

 «Апарламент адепутатцәа 
ԥхынҷкәынмза 7, 2023 шықә-

са рзы имҩаԥысыз аилатәараҿы 
«Атәылауаҩратә ҭагылазаашьа 
актқәа рзы»  Аԥсны Аҳәынҭқарра 
азакәан аиҭакрақәа ралагалара-
зы» азакәан апроект рыдыркылеит.  

Аԥсны Ауаажәларратә палата 
алахәылацәа арҭ аиҭакрақәа даа-
ра хра злоу акакәны ирыԥхьаӡоит, 
иагьадгылоит.  

Ари ахҭыс ҳауаажәларраҿы 
еиԥшӡамкәа иазнеит, уи иагьеил-
каауп, избан акәзар, амилаҭреи 
ажәлақәа реиҭакреи ртема ахаа-
назгьы акыр акәама-ҵамақәа ацны 
иҟан, насгьы аҵыхәтәантәи аамҭа-
зы, иара уеизгьы иуадаҩу агеопо-
литикатә ҭагылазаашьеи ақырҭуа 
аԥсуа еимакы аҭышәымтәалареи 
ҳасаб азуны амилаҭтә хдырра иа-
аизакны Аԥсны амилаҭтә шәарҭа-
дара иадырҳәалоит. 

Ауаажәларратә палата алахәы-
лацәа агәра ганы иҟоуп, иарбоу 
азакәанԥҵаратә акт аҭоурыхтә 
иашара ашьақәыргылареи иа-
аиԥмырҟьаӡакәа Аԥсны инхо, 
иаԥсуыуаау (иабазоу), XIX–XX 
ашәышықәсақәа раантәи аҭо-
урыхтә хҭысқәа ирхырҟьаны зми-
лаҭра зцәыӡыз рхылҵышьҭрақәа 
раԥсуа милаҭреи рыжәлеи  ре-
иҭашьақәыргыларазы азин ауиреи 
рҿы иҿыцу знеишьаны ишыҟало. 
Жәлар Реизара ԥхынҷкәынмза 7, 
2023 шықәсазы «Атәылауаҩратә 
ҭагылазаашьа актқәа рзы»  Аԥсны 
Аҳәынҭқарра азакәан аиҭакрақәа 
ралагаларазы» азакәан адкыла-
разы ишьақәнарӷәӷәаз аӡбамҭа 
иаҵоу аҵакы  ахә ашьара уадаҩуп. 

Иарбоу азинтә шәҟәынҵа Аԥс-
ны ахәҭак аҿы еизакны инхо атәы-
лауаҩра змам ахаҿқәа ҳтәыла 
ҳаамҭазтәи аполитикатә, асоци-
ал-економикатә, аетнокультуратә 
ҵакырахь ринтеграциа азинтә 
шьаҭа анаҭоит. Уи, жәаҳәара-
да, Аԥсны амилаҭтә шәарҭадара 
арӷәӷәареи уи ихьыԥшым, азинтә, 
адемократиатә ҳәынҭқарра аҳа-
сабала анаҩстәи аҿиареи акыр 
иацхраауеит.  

Аҵабырг аазырԥшуа
 d В.Г.Арӡынба ихьӡ зху аибашьратә 

фырхаҵара ахьӡ-аԥша амузеи аҟны 
имҩаԥысит Аԥсны Аџьынџьтәылатә 
еибашьраан, 1992 ш. август 15 инар-
кны 1993 ш. ииун 9 рзынӡа Тҟәарчал 
ақалақь аҟны урысшәала иҭыҵуаз 
(зынӡа 40 номер) агазеҭ «Ткварчель-
ский горняк» еизганы, хазы шәҟәны 
иҭыжьыз аӡыргара.

«Газета» «Ткварчельский горняк»  
зыхьӡу ашәҟәы аӡыргарахь инеит, 
ажурналистцәа реиԥш, аԥсуа интелли-
генциа рхаҭарнакцәа, ауаажәларатәи 
аҳәынҭқарратәи усзуҩцәа, аҿар, асту-
дентцәа.

Аиқәшәара  аартуа, ашҟәы аиқәыр-
шәаҩцәа ируаӡәку ажурналист, ага-
зеҭ «Аҟәа-Сухум» аредактор Мадонна 
Кәыҵниа  иналымҩатәны далацәажәе-
ит агазеҭ аҭоурых. Дазааҭгылеит ага-
зеҭ шҭыҵуаз 1942 ш. инаркны. 1992 
ш. иаԥшьыргахьан ари аҭыжьымҭа 50 
шықәса ахыҵра азгәарҭарц Тҟәарчал 
ақалақь аиубилеи аҳәаақәа ирҭагӡаны. 
Аха Аԥсны август 14 рзы аибашьра ҵы-
сит, агәҭакқәагьы  еиԥҟьеит.

«Аибашьраан агазеҭ аҭыжьра уа-
даҩын.  Усҟан аредакторс иамаз  Со-
крат Џьынџьал Аԥсны  Иреиҳаӡоу Асовет 
адепутатс дыҟан. Уи  Аҟәантәи Гәдоуҭаҟа 
дцеит, аибашьраан Аԥсны Иреиҳаӡоу 
Асовет инанагӡоз аусура еилкаауп. Со-
крат Раҷ-иԥа уа даҭахын, Тҟәарчалҟа 
дызнеиуамызт. Убри аҟнытә, агазеҭ напх-
гара алҭон аредактор ихаҭыԥуаҩ Ольга  
Касимова. Агазеҭ еиқәҳаршәон хҩык: 
Ольга, Наҭелла Бобуа, сара. Аҭагылаза-
ашьа даара ишуадаҩызгьы, афымца-

лашара лассы-лассы ишдырцәозгьы, 
1992 ш. нҵәаанӡа  26 номер ҭҳажьит. Уа-
анӡа агазеҭ  мчыбжьык хынтә иҭыҵуан. 
Аибашьра аамҭазы усҟак  ҳалымшазар-
гьы, иҭҳажьуаз агазеҭ ауааԥсыра даара 
ирҭахын, аҭыҵра иазыԥшын, избанзар 
аҵабырг зныԥшуаз ажәабжь  раҳауа-
мызт.  Аԥсны иҟаз аҭагылазаашьа ина-
гӡаны еилкааны ирымамызт.

Ақалақь аҟны аҭагылазаашьа есаа-
ира иуадаҩхон, ашәарҭара ацын. Лас-
сы-лассы аӷацәа ақалақь иалахысуан. 
1993 ш. акәзар, 14 номер заҵәык роуп 
зҭыжьра ҳалшаз. Ииун 9 нахыс аусура 
аанкылахеит.

Агазеҭ аномерқәа зегьы хаҭала еи-
зызгон, зегьы еиқәыршәаны исыман, аха 
исцәыӡыр ҳәа сацәшәон. Избан акәзар, 
50 ш. ирылагӡаны иҭыжьыз агазеҭ ано-
мерқәа еидызкылоз архив аиқәырхара 

залымшеит. Сахӡыӡаауа аҩны иҵ́әахны 
исыман. Нас – И. Гь. Папасқьыр ихьӡ зху 
Аԥснытәи Амилаҭтә библиотекахь ина-
згеит. Издыруан уаҟа ишеиқәхоз.

Ашықәсқәа цон, ҳашнеи-шнеиуаз 
аҵарауаҩ, аҭоурыхтә ҭҵаарадыррақәа 
рдоктор Аслан Аҩӡба исабжьеигеит ха-
зы шәҟәны иҭыжьзар хәарҭара шалазаа-
уа.  Аусура ҳалагеит аҭыжьра азырхиара-
зы. А.Аҩӡба ашәҟәы иациҵаз иаԥхьажәа 
уҳәа, зегьы рзы даараӡа иҭабуп ҳәа 
иасҳәоит.  Еицырдыруа акоуп, ега аџьа-
баа ҳбазаргьы,  ҳус аҵыхәтәанынӡа 
иаҳзынагӡомызт аҭыжьра иадгылоз  
дҟамлазҭгьы.  Аибашьраан Тҟәарчал аха-
дара реиҳабы ихаҭыԥуаҩыс иҟаз, иахьа 
Москва аус зуа Џьумбер Тҟьебучава са-
нидҵаала дымлакҩакқәа дақәшаҳаҭхе-
ит,  атипографиаҿы ахарџьқәа зегьы 
иара  ишәеит.  Уи иахьагьы Тҟәарчалаа 
дрыцхраауеит. Ишыжәбо,  аспонсортә 
цхыраара иабзоураны иахьа ашәҟәы 
ҳнапаҿы иҳауит. Иахаҵгылаз, иацхрааз 
зегьы иҭабуп ҳәа раҳҳәоит, – лҳәеит 
М.Кәыҵниа лықәгылараан.

Ашәҟәы аиқәыршәаҩцәа ируаӡәку 
Аслан Аҩӡба ахшыҩҵак иацҵауа иаз-
гәеиҭеит: «Ари аизга –ақалақь аԥсҭаза-
ара иазкуп, избан акәзар афымцалаша-
ра  ахьыҟамыз, ахьҭакара, амлакра, ауаа  
ргәакьацәа рцәыӡра, абарҭқәа зегьы 
мҩаԥысуан аибашьраан амацәаз иҭа-
кыз ауааԥсыра рыҩнуҵҟа. Сара сгәаана-
гарала, усҟан агазеҭ аҭыжьра знапы ала-
кыз зегьы фырхацәоуп. Урҭ рыбзоурала 
иахьа иҳамоуп ҳаибашьра аҭоурых иазк-
ны аҵабырг знԥшуа ахыҵхырҭақәа. Ари 
аибашьра аамҭа агәалашәара мацара 
иазкым, аҭҵааҩцәа рзы акырӡа аҵа-
накуеит. Уажәраанӡа аҭҵаарадырраҿы 
аибашьра иазку аматериалқәа рҟны 
иуԥыхьашәомызт зыӡбахә ҳамоу агазеҭ 
аҟнытә хыҵхырҭак.  Шьҭа аҭҵааҩцәа ал-

шара  рымоуп ҳаибашьра аҭоурых аҭҵа-
араан хра злоу  ахыҵхырҭақәа  рхархәа-
ра. Иҭабуп иахаҵгылаз зегьы».

Тҟәарчал ажәытә-аҿатә даара ибзи-
аны издыруа, агазеҭ «Ткварчельский гор-
няк» редакторс иамаз Сократ Џьынџьал 
ахәшьара бзиа аиҭеит ашәҟәы аҭыҵра. 
«Агазеҭ иамаз атрадициа аибашьраангьы 
еиқәдырхеит амаҵ азызуаз. Аибашьра 
раԥхьатәи амш инаркны урҭ рхықәкы 
рдыруан, егьацәхьамҵит, руалԥшьа на-
рыгӡон, аҵакгьы дуны  иахәаԥшуан. Хҩы-
заҵәык шьарда рылдыршеит.

Аибашьра ҟалаанӡагьы агазеҭ ати-
пографиаҿы апроблемақәа ыҟан,  ақьа-
адгьы аназымхоз ҟалалон, аибашьра 
анҵысы аҭагылазаашьа еиҳагьы еицәа-
хеит. Убас ишыҟазгьы, рхықәкы нарыгӡон 
ажурналистцәа. Ари  арҽхәаԥхьыӡ иаԥ-
соуп».

Аҭоурыхҭҵааҩы, ауаажәларратәи 
аполитикатәи усзуҩы, Аԥсны аҭоурых-
ҩҩцәа руаажәларратә хеидкыла анапх-
гаҩы Станислав Лакоба далацәажәе-
ит, абас еиԥш аҵабырг зныԥшуа 
ахыҵхырҭақәа рыла  еиқәыршәоу 
ашәҟәқәа рҭыжьра акырӡа шаҵанакуа  
аибашьра аҭоурых  аҭҵаараҿы, инагӡа-
ны адырраҿы.

«Аԥсны Аџьынџьтәылатә еибашь раан 
Тҟәарчалаа ирылдыршаз, урҭ рлагала 
аарԥшра, ацәыргара иацхраауа иреи-
уоуп аҭыжьымҭа. Аибашьра раԥхьатәи 
амш азы хҩык ҭахеит. Аха ргәы еиҭамԥе-
ит. Раԥхьатәи атанк ԥызжәаз иахьа 
абра  дҳалатәоуп, уи Нугзар Агрба иоуп. 
Аибашьра аҭоурых еиҵагыло абиԥа-
рақәа ирдыруа  аҟаҵаразы, иззааԥсатәу 
аусқәа  рацәоуп.  Усҟан ҳажәлар  аԥе-
иԥш бзиа агәра ргон, убри рцәымӡроуп 
аԥхьаҟагьы, – иҳәеит С.Лакоба .

Ауаажәларратә усзуҩы, аибашьра  
аветеран, Леон иорден занашьоу Нугзар 
Агрба ахьааи агәырӷьареи  аныԥшуан 
иқәгылара. Иара изы хьаа дууп, Тҟәар-
чалаа реиԥш, ҳажәлар ирхыргаз, ацәыӡ 
дуқәа, арыцҳарақәа. Аха  убри  аамҭазы 

агәышьҭыхра, агәырӷьара дамҽханаку-
ан ҳажәлар иргаз Аиааира, ҳаԥсадгьыл 
аҟны  аԥшәмара зегьы ишреиҳау дана-
зхәыцуаз.

«Сара  џьашьахәыс исымоуп, усҟан 
ҳажәлар  Аԥсадгьыл ахақәиҭра шаи-
уа аганахьала ирымаз агәрагара, ахы 
ақәгәыӷра, рыҩнуҵҟатәи рдоуҳамч. 
Хымԥада, абарҭқәа реиԥш иҟоу аҟаз-
шьақәа иалдыршеит, ега ацәыӡқәа ҳау-
заргьы, Аԥсадгьыл ахақәиҭтәра, Аиааира 
агара. Иҭабуп, згәы еицамкыз сыжәлар, 
афырхацәа. Иҭабуп, иахьатәи ҳаиқәшәа-
ра  зыбзоуроу, абас еиԥш иҟоу ашәҟәы  
аҭыжьра еиҿызкааз, иацхрааз. Аԥеиԥш 
бзиа  еицҳамазааит», – абас ихиркәше-
ит Н.Агрба иажәа.

Аҵарауаҩ,  ажурналист Екатерина 
Бебиа даҩымсит абас еиԥш иҟаз ах-
шыҩҵак: «аибашьраан, даҽа аамҭак 
еиԥшымкәа ажәабжь иазыԥшын ауа-
аԥсыра. Еиҳарак Тҟәарчали уи акәша-
мыкәшеи иҟаз, амацәаз иҭакыз рзы 
акырӡа аҵанакуан, аҵабырг аазырԥшу-
аз ажәабжь рызнагара. Убри  рылдыр-
шон агазеҭ аҭыжьра  знапы алакыз. Иҭа-
буп ҳәа раҳәара иаԥсоуп, усҟан  еиԥш, 
иахьагьы».

Агазеҭ «Республика Абхазия» аҟ-
нытә ажурналист Иулиа Соловиова иаз-
гәалҭеит: «Сара даараӡа ахә  сшьоит 
аибашьраан аҭыԥҳацәа ирылдыршаз.  
Ашәарҭара ду ишҭагылазгьы, 40 но-
мер ҭрыжьит. Урҭ ажурналист иуалԥшьа 
хьаҳәа-ԥаҳәада инарыгӡеит. Узе-
игәырӷьаша, баша ибжьамӡит рааԥса-
ра. Агазеҭ еиқәдырхеит, иахьа шәҟәны 
ҳнапы  иадыркит. Арҭ зегьы  фырхацәо-
уп».

Ашәҟәы аиқәыршәашьа даара 
иазхәыцит А.Аҩӡбеи   М.Кәыҵниеи. Иа-
цырҵаз арбагақәеи ахқәа рсиа аԥхьаҩ  
изнагашьеи ахархәаразы иманшәалоуп. 
Ахаҭа зынӡа 500 цыра ҭыжьуп. Ас еиԥш 
иҟоу аҭыжьымҭақәа, хымԥада, хәарҭара 
рылазаауеит. 

В. Ажәанба

 d «Ажурналист иажәеи аиашеи 
еиҿамгылозароуп, уи ауаа ириҭо аин-
формациа аҵыхәтәанынӡа иҭҵаазар 
ауп, – иҳәоит, – Аҧсны зҽаҧсазтәыз 
ажурналист, Аҧсны акультура зҽаҧ-
сазтәыз аусзуҩ, Ахьӡ-аҧша аорден 
ахҧатәи аҩаӡара занашьоу, ателека-
нал Абаза-ТВ аиҳабы Руслан Ҳашыг. 

Хәаҧ ақыҭан ииз арҧыс  иман зҟын-
тәи аҿырҧшы игашаз. Иаб иашьа Никәа-
ла Ҷыф-иҧа Ҳашыг еицырдыруа аҧсуа 
шәҟәыҩҩы абжьгарак аҳасаб ала иҳәа-
лон – иубо, иуаҳауа, уааигәа имҩаҧы-
суа хҭысқәак азҿлымҳара рыҭала, ақьа-
ад ахь ииагала ҳәа. Иҟалап, аҵарауаҩ 
иашьа иҧа ус зиаиҳәоз акәны иҟазтгьы, 
дхәыҷы аахыс Руслан Мкан-иҧа инуба-
алоз аҩрахьы азҿлымҳара акәзаргьы. 
Ишакәзаалакгьы, Никәала Ҷыф-иҧа 
иабжьгарақәа ҳасаб рызун, даныҩеидас 
Руслан Мкан-иҧа истатиақәа усҟан-
тәи акьыҧхьтә ҭыжьымҭақәа ирныло 
иалагеит.

Иҧсҭазааратә мҩа даара интере-
суп, хҭыслагьы ибеиоуп. Имаҷҩуп акыр 
ҭакҧхықәра зцу аусурҭа ҭыҧқәа рҟ-
ны аус уны, рыхьӡ ҧсахра ақәымкәа 
ҳаҭыр зцу ахыҧша ззеиқәырхаз. Ру-
слан Мкан-иҧа дреиуоп урҭ зхыҧхьаӡа-
ра маҷу ауаа. Аус ахьиуазаалакгьы, 
Аҧсны раҧхьатәи Ахада Владисав 
Арӡынба ипресс-маҵзураҿы дыҟазма, 
Ателехәаҧшра ахантәаҩыс дамазма, 
Аҧсны ажурналистцәа реидгыла напх-
гара аиҭома, мамзаргьы ателеканал ҿыц 
аҧҵаны уи аиҳабра акыр шықәса амаҵ 
азиуама– зегьынџьара Руслан Мкан-иҧа 
пату ду иқәырҵоит, иажәа ҳаҭырла иаз-
неиуеит, иагьазыӡырыҩуеит.  

Ажурналист ихаҭа иакәзар, иҳәо-

ит ишимоу дызхымҧо аҧҟаҧҵәақәа. 
Урҭ иреиуоп- ажурналистикаҿы амц 
амҳәара! Амц зхы иаҭәазшьо ажурна-
лист иқәгәыҕра ҟалаӡом. Сыпрофессио-
налуп ҳәа зхы зыҧхьаӡо иаҧхьаҩцәа, 
иахәаҧшцәа, изыӡырыҩцәа  пату 
рықәиҵозар ауп. Аусураҿы ахаан са-
ра сеиҳабуп убри аҟынтә исҳәаз ца-
роуп ҳәа сымҳәац иагьыҟасымҵацт. 
Зегьы ирхадароуп  аҳәоуеиқшәара, аил-
ацәажәара, иаку еиҳа еиҕьу ахь анеира 
ҳәа, азгәаиҭоит иара. Ари аҩыза аҧҟа-
ра аусураҿы мацара акәымкәа аҧсҭа-
заараҿгьы аус ауеит. 

Руслан Ҳашыг ихатә ҩыза Лиана Еб-
жьноуҧҳа еицырдыруа журналиступ. 
Имариоума ҟазарахкык знапы еицала-
ку, хҭак еицҭахысуа ауаа реицынхара 
ҳәа  иҭаз азҵаара аҭак ҟаҵо иара иҳәе-
ит. «Хыхь ишысҳәаз еиҧш, сара ишысҭа-
ху иҟалароуп ҳәа сыхшыҩҵакқәеи сеил-
каарақәеи  ахаан аӡәгьы идсымгалацт, 
аҩнгьы убас ауп. Сҭаацәа сгәаанага-
ра иазҵаауазаргьы, ирыдызгало хаҭа-

ла  сара ишызбо ауп, уи рхы иадырхәоу  
иадмырхәоу  дара ирусуп. Убасҵәҟьа 
ауп сшырзыҟо аҟазара азҵаарақәагьы, 
– иҳәоит  Руслан Мкан-иҧа.

- Руслан Мкан-иҧа, аамҭак азы  шәа-

ра напхгара ашәҭон Аҧсны раҧхьатәи 
Ахада Владислав Арӡынба ипресс-маҵ-
зура, иахьа архив иазынханы иҟоу 
Жәлар рҧыза иҿцәажәарақәа  раҕьы-
рак  шәара шәоуп имҩаҧызго. Даара 
ирацәазар акәхап  хаҭала шәызлахәыз, 
ишәгәалашәо ахҭысқәа. Шәгәы иҭаӡами 
урҭ еизгак аҳасаб ала, шәҟәны аҭыжьра?

- Аиашазы  ибҳәаз  акырынтә  
сазхәыцхьеит. Сымшынҵа иану ицәыр-
сымгац  рацәоуп. Урҭ лассы-лассы иа-
асыртлоит, сеиҭарыхәаҧшлоит. Исх-
адмыршҭуа, ҿыц еиҭасгәаладыршәо 
рацәоуп. Ҳәарада, еилсыкаауеит урҭ 
сгәаҵаҿы иҵәаху ахҭысқәа зегьы мыш-
кызны  адунеи шдырбатәу, аха иахьатәи 
аамҭазы уи аганахь ала иҟасҵахьоу 
рацәаӡам. Сыҧсҭазаареи сусуреи узе-
иҟәымҭхо мҩак еицануп, еснагь исцәы-
уадаҩын еиҳа ихадароу алкаара. Су-
сура акәу сыҧсҭазаараҿы хадара зуа, 
мамзаргьы сыҧсҭазаара сусуреи  сза-
анаҭи ракәу. Ишынаурҳәы-ааурҳәлак-
гьы дара  еиҟәыҭхашьа рымам. Сара 

насыҧ змаз сакәны схы сыҧхьаӡоит, 
избан акәзар сыҧсҭазааратә мҩаҿы 
исыман арҵаҩцәа бзиақәа, исҧылахьан 
акы зҿыуҵааша ахшыҩҭрақәа, ҳәара-
да урҭ зегьы анырра ҕәҕәа сырҭеит. 
Убас, ателехәаҧшраҿы  аус анызу-
аз, усҟантәи ахантәаҩы Шамил Ҧлиа 
иҿысҵааз даара ирацәоуп. Иара даара 
дуаҩҭышәынтәалан, иусзуҩцәа ргәаа-
нагара пату изақәын, игәы ҭбаан, иус-
зуҩцәа  рыгәра игон, дара ракәзар уи 
агәрагара аҭакҧхықәра рыднаҵон. Ус 
иҟоуп ажурналистикаҿы, уахь инанаго 
гәык-ҧсык ала иус бзиа имбозар ак-
раамҭа иҽизадырхалаӡом, дканаҧсоит, 
даҧырҵуеит.  Ажурналист иаша аҧҟа-
ра еилеигаӡом, аҧаразы ихы иҭиӡом, 
аиаша дацәхьаҵны  амц аларҵәара 
иҽазикӡом; араҟа зегьы еидҳәалоуп, – 
иҳәоит Аҧсны зҽаҧсазтәыз ажурналист 
Руслан Ҳашыг. 

Иара аҧсҭазаареи аспорти еидикы-
лоит, избан акәзар  аҧсҭазаара зны-зын-
ла ашьапылампыл еиҧшнишьалоит. 
Ашьапылампыл  асҩы иҽхәаҧхьаӡ 
уаҳар улшоит  аха ихәмарра ауп иузыр-
бо иара уи аҽхәаҧхьаӡ даҧсоу даҧса-
му.  Ақырҭуа-аҧсуа еибашьраан 1992-
1993 шш.рзы Руслан Ҳашыг Аҧсуа 
телехәаҧшра редактор хадас дыҟан, 
иара иоуп ателехәаҧшра Гәдоуҭаҟа аиа-
гаразы аӡбамҭа здызкылазгьы. Уи даара 
ихьанҭаз аамҭан зегьы рзы,  аибашьра 
атәы ззымдыруаз аҧсуа журналистцәа, 
иаразнак иҿыцу аҭагылазаашьа рҽаан-
дырнаалеит. Аха, иара абраҟагьы, Руслан 
Мкан-иҧа иаамсҭашәара ааҧшуан, иа-
ра иҩызцәа дрыхӡыӡаауан. Унапы аҵаҟа 
иҟоу ауааи уареи шәеиҩызцәазар ауе-
ит, убри аан уи шәеиҩызара аусура иа-
нымҧшуа аҟаҵарагьы алшоит, иҳәоит 
иара. Ҩнызқьи фба шықәса рзы иаҧҵан 
Абаза-ТВ,  уи аахыс ателекомпаниа напх-
гаҩыс дамоуп Руслан Мкан-иҧа Ҳашыг. 
2016 ш.рзы иара далхын  Аҧсны ажур-
налистцәа Реидгыла ахантәаҩыс. Ари 
аҭыҧ ааникылоит иахьа уажәраанӡагьы. 

– Руслан Мкан-иҧа, ҳаамҭаз-
тәи аҧсуа журналистика аҿиашьа 
шәышҧахәаҧшуеи? Уи анаҩсгьы, 
шәгәаанагарала аҧсуара ажурнали-
стика анырра анаҭома. Избан акәзар, 
ҳахьыҟазаалакгьы ҳара ҳменталитет 

ҳзацәхьаҵӡом, аибачҳара, аӡәы игәы ан-
мырхара,  аиуара, зҳәаз еиҧш…арҭқәа 
зегьы ажурналистика аҧҟарақәа маҷк 
ирықәшәом.

- Иҟалалозар акәхап  иананыҧшуа, 
аха сара уи сақәшаҳаҭӡам. Сгәаанага-
рала, ахаршшаара иаҧсаӡам. Ҭагылаза-
ашьақәак рҟны аҵәахра зынӡа иаҭахӡам. 
Аҳәынҭқарра ҵызшәаауа ҟазҵо ауаа 
рыхьыӡқәа ҳәалатәуп. Иаҳҳәап, акрипто 
арҳаразы  изакәанымкәа иқәдыргыло 
амаинингқәа ҳәа изышьҭоу аппаратқәа  
ирыхҟьаны аҵыхәтәантәи ашықәсқәа 
рзы  аенергетикаҿы иҟоу аиҧҟьарақәа 
зегьы  ирныруеит. Дсыуоуп, дысҭынхоуп 
ҳәа ас ҧырхага ҟазҵо ауаа рыҵәахра ҟа-
лаӡом. Ажәлар зегьы ирҧырхагоу  дыуды-
руазар, ихьӡ ҳәатәуп иаартны. Ажурналист  
иинформациа ҭҵаазар, ишьақәыргы-
лазар ауп. Ауаа ирылаирҵәаанӡа ган-
рацәала дазнеироуп, дахәаҧшыр ауп, 
деиҭахәаҧшыр ауп. Ача зӡуа ича хаам-
зар, аӡәык, ҩыџьак, хҩык ирфап, ирны-
рып, аха ажурналист  ауаа ириҭо ажәа бжь  
зегьы ирылаҵәоит, зегьы ирныруеит. Уб-
ри аҟынтә иаҽҧнырҳәо ҟамларц азы уи 
иашахаҭазар ауп.

Аҧсуа журналистика аибашьра 
ашьҭахь иласу ашьаҿала аҿиара иала-
геит. Иаҵагылеит  имаҷҩымкәа ззанааҭтә 
зыҟаҵара ҳараку, ззанаҭтә мҩаҿы  аҧе-
иҧш бзиа ззыҧшу абиҧарақәа. Аҧсҭа-
заара еимгеимцарак иаҩызоуп.  Аиҳа-
бацәа дуқәа рыдунеи рыҧсаххьеит. Урҭ  
ихатәраз, аҳәынҭқарратә ҩаӡара змаз, 
ихәыцуаз уаан. Сархив аҿы егьырҭ зегьы 
иаарылыҳәҳәо акәны исыҧхьаӡоит 
Шьалуа Инал-иҧа иҿцәажәара. Убасҟан 
иара иқәиргылоз азҵаарақәа уажәы ҳа-
аины ҳарҭагылоуп. Уи џьашьатәуп, ҩажәа, 
ҩажәи хәба шықәса раҧхьа иҟалараны 
иҟаз азы азҵаарақәа ахьизцәырҵуаз. 
Асеиҧш иҟоу ауаа рыла ишьақәгыла-
зар ауп аҳәынҭқарра зықәгылоу ауасхыр 
ҕәҕәа.  Аҧсуаа ҕәҕәоуп доуҳала, адоуҳа 
ҕәҕәеи агәымшәареи роуп  изхылҿиаа-
уа  ҳиааирақәа,  адоуҳа зхылҵуа ажәлар 
роуп. Иҟоуп иахьагьы имаҷымкәан аҭа-
ацәарақәа  зхы-зыҧсы пату ақәҵаны, 
зхатә џьабаа мацарала инхо-инҵуа, урҭ 
роуп ҳқыҭақәа ҧсыс ирхоу. Ақыҭаҿы, 
аҳәынҭқарраҿы зегьы иреиҳау амал 
ауаҩы иоуп, егьи зегьы  аҩбатәи аҭыҧ 

«Ажурналист иажәеи аиашеи 
еиҿамгылозар ауп»

Еицырдыруа ажурналист

Елана Лашәриа

Ашәҟәы ҿыц аӡыргара

Аԥсуа лабашьа аҭоурых

 d Ашьха ашьапаҿы ишьҭоу аԥ-
суа қыҭа Хәаԥ ҳалсны Занҭариаа 
ргәашә ҳнадгылеит. Аԥшәма ҳаш-
неиуаз заа адырра иаҳҭахьан аҟы-
нтә, ҳмашьына агәашә ишаадыххы-
лазҵәҟьа, абарҵа дааҵыҵны шьац 
иаҵәала ихиаз ашҭа ду даақәлеит. 
Аԥсыуа маҭәала иҽеилаҳәа, ала-
башьа кны, даауны, хаҵак дааиуан. 

Илабашьа еиҳарак ҽырбагас икын 
ҳәа ауп акәымзар, 74 шықәса ирҭагы-
лаз Роланд Занҭариа цәгьа деинаалан. 
Ҿыԥшыларагьы, иныҟәашьалагьы еилу-
каауан – ари ахаҵа аԥсҭазаараҿы кыр 
збахьоу, ианаҭаху иџьбароу дышреиуоу. 

Еицыз зегьы аԥсшәа ааҳаҳәаны 
абарҵа ҳныҵеигалт. Араҟа амузеи аҿы 
ҳаҟазшәа, хкы рацәала ирхианы иман 
инапала иҟаиҵаз алабашьақәа. Иа-
ра ҳаарагьы зызкыз уи акәын. Арыма-
рахь игылан арымӡ, уаҟа еинааланы, 
еиҟара-еиҟараны иқәын аус злаиу-
аз имаругақәа. «Уажәы алабашьақәа 
рыҟаҵараҿы рхы иадырхәоит еиуе-
иԥшым атехника, аха сара зегьы снапа-
ла иҟасҵоит, абарҭ амаругақәа рыла», 
иҳәан, уахь ҳхьаирԥшит.  Урҭ рхыԥхьаӡа-
раҿы иҟан аихақәа хԥа, ашьалашьын, 
аҳәызбақәа, ажьаҳәа, ахьархь, иара убас 
зыхьыӡ сзымдыруаз аԥхаҳә. 

Роланд занааҭла дырҵаҩуп. Хәаԥтәи 
ашкол аҿы афизикеи аматематикеи 
дирҵон. Анаҩс Гәдоуҭа асоц иалтә 
еиқәыршәара аусбарҭаҿы дыҟан, 
жәаҩа шықәса аҳәынҭқарратә ԥгаԥ-
сатә усбарҭа арионтә ҟәшаҿы аус иуан. 
Еиҭа ҩышықәса Хәаԥ аколнхара ахан-
тәаҩыс дыҟан. Алабашьақәа рыҟаҵара 
иҽазикит хәышықәса раԥхьа, аха уи 
амаӡа ааиртхьан ашкол данҭаз.  

«Сара сабду иашьа Еснаҭ ҳәа дыҟан, 
цәгьала дҟазан. Аҟармыгә шыҟаиҵоз 
жәбандази», - иҳәеит Роланд инаҵшьны, 
иара убри алагьы еилкаан, уи ицназгоз 
дшыҟам. «Иара алаба икын, инациҵеит 
иажәабжь, - уара даду, имариоума абри 
аҟаҵара, – сҳәан сиазҵааит, – иугәаԥхар 
иҟаумҵои, – иҳәеит. Слаиртәан иҟа-
иҵоз сирбеит. Усҟан абыжьбатәи-аа-
батәи акласс аҿы стәан», -  игәалаир-
шәоит Роланд. 

Алабашьа аԥсуаа рмилаҭтә культура 
иахәҭакуп, иара иамоу аҵакы ҳаракӡо-
уп, ҳаҭыр ду ақәуп. Ажәа ҩ-хәҭак ры-
ла ишьақәгылоуп, алабеи, ашьеи. Ала-
башьа – бџьаруп, абиԥарала еимырдоз 
ак акәын.   

Ажәытәан аусқәа анырыӡбоз, аиҳа-
бы илабашьа акышьала ирдыруан, 
аинраалара алыршахо, мамзаргьы иза-
лымҵуа. Иаҳҳәап: аиҳабы илабашьа ад-
гьыл ишыҵаикшо ала зегьы еилыркаа-
уан уиала ииҳәарц ииҭахыз. Алабашьа 
ҭынч иргылозар, «ҳмыццакып, шәааи 
ҳазхәыцып» аанагон. Аицәажәараан 
илабашьа иҽаниҵозар, «аҭагылазаашьа 
шыцәгьоу, адгылара шиҭаху» аҳәон. 
Илабашьа ахы аҩналарҭахь ихазар 
«аус ӡбоуп, ҳцара аамҭа ааит» аанагон. 
Алабашьа зку уҩны дааизар, иара ар-
гылашьала аԥшәма идыруан, уаха да-
ангыло имҩа иациҵо. Ац адәахьы ирха-
зар, асас дцоит ҳәа иԥхьаӡан, ац аҩныҟа 
ихазар, даангылон. 

Аԥсуа имоуп алабашьақәа акым-
кәа. Аиҳабы ашҭа данҭыҵуа иику ала-
башьала еилукаар алшон дахьцо, уб-
ри аҟынтә ԥшрала дара еиԥшымызт.  
Роланд иаҳирбеит урҭ еиԥшымзаарас 
ирымоу, насгьы изызку, аха иаразнак 

иҳәатәуп, алабашьа шышьақәгылоу 
х-хәҭак рыла: ахырҩынтәы – уи ҩхык 
зманы алабашьа иахагылоу ауп, убра 
иқәкны ихысуан ажәытәан, анаҩс ицо-
ит ац – уи алабашьа ахьыукуа аҭыԥ, нас 
аԥса, алабашьа иахарҵоз аихатә хаҵа. 

Алабашьа ахы аҵәаҳә еиԥшзар, уи 
ахьча илабашьа ҳәа иашьҭоуп. Ахьча 
ианааиҭаххалак аамҭазы илабашьа ахы 
нарханы ирахә ашьапы нҭаршәны ику-
еит. Аԥса зҵаны иҟоу алабашьа еиҳарак 
ҽырбагас ирыман, абзиарагьы иазкын. 
Ахы ахырҩынтә ахагылазар ауан, мам-
заргьы ажәытә лабашьа иамаз асахьа 
еиԥш ахы аахагьыжьны иҟазар ауан. 
Ашәырыцаҩ илабашьа - ашьапы шәпо-
уп, ахырҩынтәы ахагылоуп. Аԥса зҵам 
алабашьа ркуан ацәгьараҿы. Ԥсрак аҿы 
астол уаддыргылозар, иукызароуп ала-
башьа. Аԥсхәраҿгьы иароуп иркуа. Зҿы 
ҟьаҟьоу алабашьа – аӡын лабашьа ҳәа 
иашьҭоуп. Асы аабӷьаҭны амҩахәасҭа 
аалданы умҩа уқәлоит, аграпара ыҟам-

зар, иагьлабашьоуп, умҩагьы ҟанаҵоит, 
– еиҭеиҳәоит Роланд. 

«Ажәытәан ус рҳәон, уаҳаҭыр ыҟа-
зар, ужәлар рҿы уааԥсара ыҟазар, зегь 
рыла ԥсыуа хаҵаны, уҳарамымкәа уҟа-
зар, алабашьа акра азин умоуп ҳәа, ус 
иҟоуп иахьагьы», иҳәеит Роланд. Иара 
ихаҭа хынҩажәа шықәса ихыҵуан ала-
башьа аник.  

– «Сара алабашьа шыбџьару здыру-
еит азы ианыҟасҵо сгәы ҭынчуп. Абџьар 
бзиа избоит, атапанча, ашәақь, аҳәа, аҟа-
ма, алабашьагьы бџьаруп, еибашьыгоуп. 
Ҭоурыхлагьы ус иҟоуп. 

Абарҵа ҳааҵыҵны Роланд Занҭа-
риа алабашьақәа ахьыҟаиҵо аҭыԥ ахь 
ҳҿынаҳхеит. Аԥшәма аӡын ааира иҽа-
зыҟаиҵахьеит, ана-ара амҿқәа еиқәуп. 
Иҟазарҭа ушааҩналалак амҿы афҩы 
уҿасуеит. Иҟәашӡа ишьҭоуп ахьархь-
шылагьы. Ирацәоуп метрак инаре-
иҳаны еиҟара-еиҟараны еикәагылоу 
ақдқәа. Ана-ара икнаҳауп, иқәуп аус 

злаиуа амаругақәа. Алабашьа еиҳа-
рак излырхуа абгыӡыр ауп, – ҳәа дна-
лагеит аиҭаҳәара иара, – аха уи аус 
адулара цәгьоуп. Лабашьак аҟаҵара 
ҩымш- хымш садхалоит, уи иара маца-
ра саҿызар, аха уарааԥсоит, – нациҵе-
ит Роланд.

«Алабашьа еиҩхааны иҟауҵар 
иауӡом, избанзар арӷыз анхуҵәалак 
аҽзарӷәӷәаӡом, иԥҵәар ауеит. Арӷыз 
еиҟараны аихала иануцәлак, шьа-
лашьынла ишьақәургылоит, асаркьа 
анахьушьтәугьы ыҟоуп. Иара зладры-
цқьо ақьаадгьы ахьшьтәуп. Зегь реиҳа 
ицәгьоу ахырҩынтәы ауп. Уи ҳәызба-
ла уҭагьежьны иҭурффароуп», -  иҳәе-
ит Роланд. 

Алабашьақәа рыҟаҵараан зегьы 
ириааиуеит абгыӡыр, нас ачамҳа. 
Жәынгьы ҿангьы алабашьақәа рҿы 
пату зқәыз урҭ ракәын, – ҳәа азгәеиҭе-
ит Роланд. Дара ианаамҭоу уақәшәан 
ихуҵәароуп, мамзар ихәаԥсоит.  Аӡы 
аламзароуп, аҵла ыцәазароуп. Ам-
за аҭәымҭа аамҭа уҽақәыршәаны 
ихҵәатәуп. 

Роланд иусумҭақәа рҿы иҟоуп 
ашәҵла иалху алабашьақәагьы, акы-
заҵәык алҵла иалхуп, иласуп, иа-
гьыԥшӡоуп, – иҳәоит Роланд. Амала 
ажәытәуаа ал аҭуан, адашьма иқәуҵар 
ауеит, аха алабашьаҿы иркуамызт - 
иҳаҭырӡам, аӷәӷәарагьы амаӡам иҳәе-
ит иара.

Иџьашьатәызаргьы ҟалап, аха ала-
башьа ашәҵатәи ашьаҵатәи реиԥш 
ауаҩы иоура зеиԥшроу еиԥш инаа-
ло имазароуп. Ирҳаракны мамзаргьы 
иларҟәны иҟазар ахәҭам.

Аихатә аԥсақәа ракәзар, Роланд 
изыҟаиҵоит ауасҭа, анаҩс иара инапала 
иаиҭоит аформа, ажәытә аԥсуа лабашьа 
шыҟаз еиԥш,  «уажәы ана ак арҭоит, ара 
ак арҭоит, аха ус аҽарԥшӡаӡом», - иҳәо-
ит иара. Аҟаза иусумҭақәа зегьы рҿы 
иануп адырга ҷыда - Анцәа иџьари, 
Симон Канатәи иџьари, уи Занҭариаа 
ҳҳаԥшьаҿы иануп, иазгәеиҭеит Роланд.

Уажәы ирмазеины имоу аусумҭақәа 
рахьынтә акы Аҳәынҭқарратә музеи 
иаиҭарц игәы иҭоуп, егьи Мгәыӡырхәа 
иҟоу Аԥсуа иашҭахь инаигоит. Роланд 
алабашьақәа рзыҟиҵоит иахь идыр-
ны иааиуа зегьы, аӡәы сус иҵар иҭахы-
заргьы мап ицәыскуам, саартуп, – иҳәо-
ит иара.

Ҳаиҿцәажәараҿы иумбар залшо-
мызт Роланд Аԥсуара иацныҟәо, уи 
ныҟәызго дышреиуоу. Уи  иҩнаҭаҿы 
иаҳхаҳгаз аамҭа иалагӡаны, иҿаҳҵа-
аз рацәоуп.

Альбина Жьиба

Анапҟаза

 d 2023 шықәса декабр 14 азы Аба-
зашҭантәи сҩыза Алеқсандр Мал-
хозов 70 шықәса ихыҵит. Ииубилеи 
аҽны сҩыза изеиӷьасшьарц сҭа-
хуп агәабзиара ӷәӷәа, ашықәсрацәа, 
иара убас иԥсҭазаараҿы игәырӷьаху 
амшқәа. 

Сара схаҭагьы, игәакьацәагьы Саша 
ҳәа заҳҳәо диит Ԥсыж аул аҟны, иахьа 
Ҟарачы-Черқьестәылатәи Ареспублика 
Абазатәи араион ҳәа изышьҭоу. Аҵара 
иҵон Ԥсыжтәи абжьаратә школ аҟны, 
уи даналга ашьҭахь арра иԥхьеит. Иа-
нихига ашьҭахь иҩныҟа дхынҳәит, аусу-
ра далагоит Черқьеск ақалақь акәацтә 
комбинат аҟны. Уаҟа ҩажәашықәса ина-
реиҳаны аус иуит, еиуеиԥшым аҭыԥқәа 
дырхагылан. Абри ашьҭахь диаргоит 
Шахара аул аҭубар цех ахь еиҳабыс.

Уаҟа акыр шықәса аус иуит, аха 
убасҟан Асовет Еидгыла ахыбгалара 
иалагеит, иадыркуан азауадқәа, афабри-
кақәа, ацехқәа уҳәа. Саша аус ахьиуаз 
ацехгьы адыркит. Аха иара усурҭада да-
анымхеит, занааҭдырҩы бзиак иаҳаса-
бала усура днарыԥхьеит Черқьеск, Ак-
ционертә еилазаара «Меркури» ашҟа. 

Убраҟа аашықәса инареиҳаны аус иуит.
Иара аус ахьиуазаалак, инапы 

злакыз ламысцқьала дазнеиуан, 
ҭакԥхықәрала инеигӡон. Аколлектив 
рыҩнуҵҟа ҳаҭыр ду иқәын, ирҳаит 
аҩызцәа, урҭи иареи иахьагьы еиба-
боит. Иусура бзиазы зныкымкәа да-
лыркаахьан, ианаршьахьан еиуеиԥшым 
аҳаҭыртә шәҟәқәа, апремиақәа уҳәа 
убас. 

Иирамш аҽны – 1978 шықәса де-
кабр 4 азы Саша аҭаацәара далалоит, 
ԥҳәысс дааигоит Ламкова Маридаҭ (Ме-
ри). Аҩны еицдыргылеит, ҩыџьа аԥацәа 
– Аслани Беслани, иара убас ҩыџьа 
амаҭацәеи рааӡеит. Насыԥла еикәаҭәы 
инхоит-инҵуеит 45 шықәса. 

Иахьа исҭахын Алеқсандр Малхозов, 
уи илшамҭақәа, 1992 – 1993 шықәсқәа 
рзы Аԥсны имҩаԥысуаз аибашьра 
ашықәс хьанҭақәа раан иҟаиҵоз ацхы-
раара атәы маҷк салацәажәар. Иара 

ахӡырхара иашьҭам уаҩуп. Исҭахуп са-
зааҭгыларц сара издыруа, исаҳаз, исгәа-
лашәо атәы еиҭасҳәарц.

Аԥсны аибашьра ишалагаз Ҟа-
рачы-Черқьестәылатәи Ареспублика 
ауааԥсыра зегь реиԥш, Саша иаҳа-
ит ателерадиодырраҭарақәа рыла. 
Раԥхьатәи амшқәа инадыркны иара 
иҭахын егьырҭ ареспубликақәа рҟынтәи 
хатәгәаԥхарала иаауаз дрыцны акаҵәа-
ра дхыҵырц. Иаҭахыз маҭәа-ҩыҭәа-
ла иҽеибиҭеит. Аха ахәылԥаз Саша 
иҟны еизеит Аԥсныҟа аибашьрахь 
амҩа дшықәлоз атәы заҳаз иҩыз-
цәа, иашьцәа. Убасҟан аӡәырҩы уи 
ихымҩаԥгашьа ибзиоуп ҳәа ахырҳәа-
аит, иагьидгылеит, аха иашьцәа ру-
аӡәк убас иҳәеит: «Саша, ҳашьа гәакьа, 
акаҵәара ухыҵырц, ҳашьцәа аԥсуаа 
абџьарла иухьчарц уӡбеит. Иҭабуп уб-
ри азы, ҳара убри ҳаҿагылом, аха узле-
ибашьуазеи ублақәа алашара маҷӡан 
ирбозар?»

Абарҭ ажәақәа рышьҭахь, акыр иа-
неимарк, ианеиҿарк ашьҭахь Саша 
иашьцәа ргәаанагара дақәшаҳаҭхеит, 
уа даанхеит. Аблабаразы 2-тәи агәыԥ 
иман усҟан, уажәы – 1-тәи агәыԥ.

Аха Саша иҿи-инапи еиқәыԥса 
дтәамызт, илшоз, ииԥшаауаз, еидикы-
лоз зегьы акаҵәарала иааишьҭуан. Урҭ 
рхыԥхьаӡараҿы иҟан апатронақәа, 
аџьаԥҳаны. Ари Аԥсны аешьаратә жәлар 
ирзыҟаиҵоз раԥхьатәи цхырааран. 
Усҟан асеиԥш иҟаз абџьар, аџьаԥҳаны 
даараӡа иаҭахын. Хыхь еиқәсыԥхьаӡаз 
Саша џьара иԥшаауан, иахьиԥшаау-

азгьы аӡәгьы издыруамызт. Уи аӡбахә 
аҳәара ҟаломызт, ааи иахьагьы – 30 
нҭыкәкәа ишцахьоугьы. 

Абџьар аҩбатәи апартиа Саша Аԥс-
ныҟа иааишьҭит ҭагалан, 1992 шықә-
сазы. Уи иаҳа абџьар ӷәӷәан. Ҟа-
рачы-Черқьестәылан Саша иеиԥш 
иҟаз рацәаҩын. Шьоукы абџьарла, џьо-
укы фатәыла-жәтәыла, ахәшәқәа рыла, 
амаҭәа ԥхақәа рыла ацхыраара ҟарҵон. 

Ишдыру еиԥш, Аԥсныҟа иаауан 
Нхыҵ-Кавказ ареспубликақәа зегьи  
Алада Урыстәылеи рҟнытә ахьчаҩцәа. 
Ахатәгәаԥхарауаа, убас Алеқсандр Мал-
хозов иеиԥш иҟоу ауаа ирыбзоураны 
аԥсуа жәлар аиааит, ртәыла аӷа дықәыр-
цеит, Аԥсынгьы ихьыԥшым ҳәынҭқар-
рахеит. Ҳара еснагь иаҳгәалашәалоит 
Аԥсны зхы ақәызҵаз ранацәа, рабацәа. 
Аԥсуа жәлар урҭ афырхацәа ахаангьы 
ирхашҭраны иҟаӡам. 

1992 шықәса декабр азы Алеқ-
сандр Малхозов дахьынхауа Ԥсыж 
аҭыԥ рзылырхит Аԥснытәи ахҵәацәа, 
ахәыҷбаҳчақәа рҟны иныҟәыргон 
40-ҩык инареиҳаны ахәыҷқәа, аҳә-
са. Абри аул аҿы инхоит абазақәа. 
Урҭ Аԥснытәи ахҵәацәа рыӡбахә ан-
раҳа ахәыҷбаҳчахь инеиуан, афатәқәа, 
амаҭәа ԥхақәа рызнаргон. 

Саша, Мери, лан Фатимаҭ иаа-
иԥмырҟьаӡакәа, ибжьамыжьӡакәа 
ахәыҷбаҳчахь инеиуан, ахәыҷқәа ирыл-
шоз рызнаргон: афатәқәа, ашәырқәа, 
аԥара уҳәа. Иара убри абаҳчаҿы 
аӡәырҩы аҳәсеи ахәыҷқәеи да-
реи аиҩызара рыбжьалеит. 30 шықә-

са шыҵхьоугьы, реимадарақәа иры-
цырҵоит, ҭаацәаныла рчарақәа рахь 
имҩахыҵуеит. Асасдкылара злоу Мери 
еснагь Аԥснынтәи асасцәа дырԥылоит. 
Рыҩнаҭа уаала иҭәуп…

1996 шықәсазы Ԥсыж аулынтәи да-
азгеит Аслан Малхозов (Саша иԥеиҳаб). 
Аԥснытәи аҳәынҭуниверситет дҭалеит, 
аҵара иҵон, сара сҟны дынхон. 1998 
шықәсазы дшыстудентыз, Аслан бзиа 
дибеит аԥсуа ҭыԥҳа, Гәынаа рыжәлантә 
еиуоу, иӡбеит ԥҳәысс дигарц. Сыҩнаҭаҿы 
ачара рзызуит. Уи акыр шықәса ргәа-
лашәараҿы иҟан ҳара ҳгәакьацәа, ҳгәы-
лацәа аӡәырҩы. Убасҟан абаза ҷкәыни 
аԥсуа ҭыԥҳаи раԥхьаӡатәи рчара акәзар 
ҟаларын. Наҟ-ааҟ аҭаацәарақәагьы даа-
ра агәалаҟазаара бзиа рыман. Ирызҳа-
уеит Аслан иҷкәынцәа ҩыџьа – Асҭа-
ни Мураҭи. 

Аибашьра ашьҭахьгьы Саша 
иашьцәа аԥсуа дышрыцхраац дры-
цхраауан. Еиуеиԥшым ашықәсқәа 
раан Аԥсныҟа иааигахьан афатәқәа: 
ашьақар, акартош, ачашыла, аҭубар уҳәа 
егьырҭгьы. Абарҭқәа зегьы рзишон аин-
валидцәа, аибашьраан забацәа ҭахаз 
ахәыҷқәа, идырцәа. 

Ааԥсара зқәым абри ауаҩ хәы-
цырҭас имоу Аԥсны шәҭыкакаҷларц, 
аԥсуаа рыжәҩан цқьазарц, инха ларц-
инҵларц ауп. Иҭабуп ҳашьа, аԥсуа 
жәлар рзы иҟоуҵаз зегьы рганахьа-
ла. Ҩаԥхьа иузеиӷьасшьоит агәабзиа-
ра ӷәӷәа, насыԥла иҭәу ашықәс рацәа, 
аринахысгьы ақәҿиарақәа!

Сулико Шәырдлаа

Аиубилеи

Аҩыза изы 
ажәа

Ажәытәан аусқәа анырыӡбоз, аиҳабы илабашьа 
акышьала ирдыруан, аинраалара алыршахо, 
мамзаргьы иалмыршахо 

 d Ҳтәыла анҭыҵгьы збаҩхатәра 
еицгәарҭахьоу, асахьаҭыхҩы Нугзар 
Логәуа асахьаҭыхцәа рцәыргақәҵатә 
залаҿ имҩаԥигеит аҿар рзы аԥхьара. 

Абаҩхатәрақәа еиҵазааӡо, Аԥ-
суа  ҳәынҭқарратә университет аҟаза-
ра афакультет адекан Нугзар Логәуа те-
мас ишьҭихит «Асахьаҭыхҩи ҳаамҭазтәи  
аҟазареи».

Аԥхьара иалахәын иара убас аҟазареи 
ажурналистикеи рфакультет астудентцәа, 
асахьаҭыхҩы иҟазара абзиабаҩцәа.

Иалкаатәуп, Нугзар  Логәуа иусумҭа   
Дырмит Гәлиа ипремиа аиуразы 

ишықәыргылоу Аԥсны асахьаҭыхҩцәа 
Реидгыла аҟнытәи.

Аԥхьара  ахьымҩаԥысуаз  азал аҿы 
ицәыргақәҵан асахьаҭыхҩы иусумҭақәа 
25. Зынӡа иааидкыланы, иара изле-
иҳәаз ала, имоуп 500 инарзынаԥшуа 
аҭыхымҭақәа. Иҟоуп апеизажқәа, апор-
треттә жанр, иалукаауеит амҳаџьырқәа 
ртема. Иҟоуп Нарҭаа ртема, Саҭанеи Гәа-
шьеи, Зырҭыжәи реиқәшәара атәы ҳзыр-
бо аҭыхымҭа.

Аҟаза дазааҭгылеит  асахьаҭых-
цәа ҿарацәа акыр интересс иркышаз 
азҵаарақәа. Иаармаҷны ирзеиҭеиҳәе-
ит ирҿиара мҩа, ишколқәра, истудентра, 
сахьаҭыхҩык иаҳасабала ишьақәгыла-
раҿ дымҩақәызҵоз ирҵаҩцәа. Ирзеиҭе-
иҳәеит иара убас асахьаҭыхра инаҷы-
дангьы, даара ирацәаны дшаԥхьоз, зегь 
раԥхьаӡагьы жәлар рҿаԥыц ҳәамҭақәа. 
Убри иабзоурахап  асеиԥш аԥҵамҭа 
ссирқәа раԥҵара илзыршаз. Аҟазара 
аҟәша астудентцәа рызҵаарақәа нҵәо-
мызт. «́Аҟазара мацара улоуп ҳәа азхом, 
иаҭахуп ирацәаны ахы аус адулара. Иҟо-
уп 10-13 шықәса сзыдхало аусумҭагьы», 
– иҳәеит асахьаҭыхҩы.

Ац́әыргақәҵатә зал аиҳабы  Ель-
вира Арсалиа илҳәеит: «Еицырдыруа 
асахьаҭыхҩы иусумҭақәа Аԥсны, Урыстәы-
ла, Ҭырқәт́әыла, Италиа  рцәыргақәҵараан, 
ахәаԥшцәа  аинтерес ду  рызцәырнагеит. 
Аԥсуа епос алегендартә ԥҳәыс Саҭанеи 
иҷыдоу аҭыԥ аанылкылоит иҟазараҟны, 
илшеит лыҩнуҵҟатәи лымч алкаара. Лара 
адунеи ашара шьаҭас дамоуп, аԥсҭазаара 
дагәҭылсоуп. Нарҭаа ран зегь реиҳа  бзиа 
илбоз лԥа Сасрыҟәа иира џьашьахәы. Иан 
длыӡрыжәуеит амцеи аихеи рыла, илҭоит 
аҩыза бзиа – иҽы Бзоу, иҟәышу, игәым-
ш́әоу. Асахьаҭыхҩы ахәаԥшҩы изеиҭа-

иҳәаӡом асиужет,  асахьа зызку, уи зды-
руа иоуп, идырны иҿыцу аҵакқәа раартра 
иазхиоу. Нарҭаа репос ианыԥшӡом астиль 
аҩычара, аҽхәа-ҽырбара, адекоративт́ә 
рԥшӡара», –иазгәалҭеит лара.

Нугзар Логәуа аҿар ирҭоз азҵа-
арақәа зегьы рҭак ҟаҵо ирзааиртит 
иҭыхымҭақәа акымкәа-ҩбамкәа рых-
шыҩҵак, ҳәара аҭахым асахьаҭыхцәа рзы 
уи мариахашт, аха исахьаҭыхҩым изы иа-
аинырслан иузеилкаауам. Убасеиԥш да-
зааҭгылеит амҳаџьырра атемала иаԥҵоу 
иҭыхымҭа. Амшын еиқәа – аиашаз, ҳара 
ҳзын еиқәаҵәоуп, ҳажәлар абжеиҳарак 
зыхәлаӡыз, амҳаџьырраан  излаӡхыргаз 
Амшын еиқәа. Уи макьанагьы еиқәаҵәо-
уп ҳара ҳзын. Ицқьахеит ҳәа ҳҳәар  ҳал-
шоит иаҳцәагаз ҳашьцәа ҳзыхынҳәыр 
ртәылахь»– ихиркәшеит иҭыхымҭа ссир 
ахшыҩҵак.

Аԥхьара  хыркәшо, асахьаҭыхҩы Нуг-
зар Логәуа аҿар рҿаԥхьа ихатәы жәе-
инраалақәа дрыԥхьеит.

Ари аиԥылара аҿар рзы хәы змаӡам 
ҳамҭоуп. Уи рнубаалон асахьаҭыхҩы, 
аҟаза ду иаԥхьарақәа ирылахәыз  
рхаҿқәа. Ақәҿиарақәа, арҿиамҭа ҿыцқәа 
аԥхьаҟагьы ирзыԥшызааит.

Аԥсны  азхазҵахьоу атәылақәа  
шмаҷугьы, ҳсахьаҭыхцәа рҟазара ҳа-
ракы рхы иархәаны Аԥсны аҳәа-
ақәа ирхыҵхьеит. Нугзар Логәуа  
иаԥхьаҟатәи ипланқәагьы ахьтәы кәа-
лаԥ иҭаҵәахым, ицәыргақәҵақәа акыр 
адунеи  ишакәшахьоугьы, игәы иҭоуп 
иааиуа аамҭақәа рзы Швеицариа,  Ита-
лиа уҳәа рҿы ацәыргақәҵақәа аҽры-
лархәра. Уи  аиҿкааразы иаҭаху алша-
ра  ҳадгылаҩцәахааит зегьы. Избанзар, 
ҳ-Аԥсны  аҟазара ахьирҭа ауп ҳәа  иа-
назырҳәа уи асахьаҭыхҩы  ихала итәым, 
уи ҳажәлар зегьы  ӡырнагоит. Мышьҭаб-
зиала, иҭбаахааит ҳаԥсуа сахьаҭыхцәа  
рҟазара аҳәаақәа.

Абаҩхатәрақәа              
еиҵазааӡо

Наира Сабекиа

 d Аԥсны Аҳәынҭқарратә бызшәатә 
политиказы аусбарҭеи «Аԥсуа-
фильм» акиностудиеи Ашықәс Ҿыц 
аламҭалазы ахәыҷқәа аҳамҭа ссир 
рзыҟарҵеит.

Хыԥхьаӡара рацәала еиуеиԥшым 
амультфильмқәеи асахьаркыратә филь-
мқәеи рдублиаж ҟазҵахьоу, аԥсышәа-
ла абжьы рхазҵахьоу Аԥсны жәлар 
рартист, акинорежиссиор Виачеслав 
Аблоҭиа ҩаԥхьа, ахәаԥшцәа хәыҷқәа 
ирыдыргалеит аҩызареи ақьиареи уҳәа 
реиԥш иҟоу аҟазшьа бзиақәа ахьа-
арԥшу, иааӡагоу, еицырдыруа, даарагьы 
бзиа ирбо, сериа рацәала иҟоу аурыс 
мультфильм.

Адублиаж автор иажәақәа рыла, 
амультфильм 25 сериа ыҟоуп зынӡа, аха 
аԥсышәала здублиаж аҟаҵара рылшаз 
11 сериа роуп.

«Амультфильм алхра машәыршақә 
иҟамлаӡеит, асиужетқәа бзиоуп, ааӡа-
ратә аҵакы амоуп, аиҩызара, аицхы-
раара, абзиеибабара уҳәа аԥсҭазаа-
раҿы хадара злоу аҟазшьақәа рыла 
ихарҭәаауп. Амультфильм иалоу иха-
доу аԥстәқәа ракәзар, иԥсабаратәны, 
рхымҩаԥгашьеи дара-дара реизыҟа-
заашьеи ҿырԥшыганы иаарԥштәуп. 
Ажәакала, ауаа рхаҿсахьа иазааигәаны 
иԥсҭазааратәны еибыҭоуп аԥстәқәа», – 
иҳәеит уи.

Фымз аус здырулоз, 11 сериа иҟоу 
ари амультфильм Аԥснытәи Аҳәынҭқар-
ратә фиалармониа аҟны 9-сериак 
ахәаԥшцәа идырбан мышқәак раԥхьа. 
Амультфильм ахәаԥшразы инеиз афи-
лармониа азал дырҭәит. Амультфильм 

даара аинтерес зманы иахәаԥшуаз 
ахәыҷқәа рымацара ракәмызт, ах-
быџқәагьы аиҳабацәагьы бзиа иба-
ны, гәахәарыла иахәаԥшуан. Ҳәарада, 
урысшәала иахәаԥшхьаз, изгәаԥхоз, 
еиҳагьы агәахәара рнамҭарц залшо-
мызт уи уажәы аԥсышәала иахьцәажәоз. 
Ахәыҷқәа аҭагылазаашьа бзиа рыман, 
бзиа ирбоз амультфильм аперсонаж-
цәа рхатәы бызшәала рцәажәашь ҭыбжь 
раҳартә еиԥш, уи еиҳа  еизааигәа-
натәуан.

Амультфильм алагамҭеи асериақәа 
рыбжьареи аԥсышәала ашәа бжьага-
лоуп.

Амультфильм адублиаж аҟаҵараҿы, 
ихадоу арольқәа нарыгӡеит аԥсышәала 
абжьы ахарҵеит 8-ҩык актиорцәа. Урҭ 
рахьтә иҟоуп занааҭла иактиорцәам-
гьы. Лео ироль налыгӡеит С.Габниа, Тиг 
– М.Ломиа, амшә – Л.Хышба, ауарба, 
ақәыџьма уҳәа 3-рольк наигӡеит Р.Са-
буа, аԥшӡы – А.Адлеиба, ашколхәыҷы 
Н.Мықәба лакәзар, акымкәан арольқәа 
налыгӡеит, адублиаж автор В.Аблоҭиа-
гьы еиуеиԥшым, акымкәан арольқәа 
наигӡеит.

Амультфильм «Тиги Леои» адублиаж 
редакторс дамоуп Аԥсны Аҳәынҭқар-
ратә бызшәатә политиказы аусбарҭа 
аиҳабы Гәында Кәыҵниа-ԥҳа, абжьы 
арежиссиор – Анри Гәымба, абжьы 
анҵара – Алхас Марколиа.

Ҳаиҿцәажәараан В.Аблоҭиа излаҳа-
иҳәаз ала, Ашықәс Ҿыц аныҳәа ашьҭахь 
есхәылбыҽха, хаҭала, ателеканал «Аба-
за» ала ахәаԥшцәа хәыҷқәа сериак-се-
риак дырбара еиҿкаахоит.

Ҳәарада, амультфильм ааӡага аԥ-
сышәала арцәажәара Ашықәс Ҿыц  азы 
аԥсышәала ахьҳамҭоу инаҷыданы, ҩы-
нтә ныҳәоуп уи ахәыҷқәа рхатәы быз-
шәахь ирымоу агәыбылра арӷәӷәара 
иахьацхраауа азы. 

Аҟаза ду иаԥхьарақәа

Аԥсшәахь еиҭагоуп

Амультфильм ҿыц
Алиса Гәажәба

Рашь Хәытаба иаԥхьахә 
агаразы

Ԥхынҷкәынмза 15-16 рзы Михаил 
Чачба ихьӡ зху Гәдоуҭатәи ахәыҷтәы-
қәыԥштә спорттә школ аҿы имҩаԥы-
суан жәларбжьаратәи акласс аспорт 
азҟаза, Асовет Еидгылеи Европеи 
рчемпион, «Ахьӡ-Аԥша» аорденқәа 
II, III аҩаӡарақәа занашьоу Рашь Ҳа-
быгә-иԥа Хәытаба иаԥхьахә  агаразы 
зхы иақәиҭу аиқәԥаразы Жәларбжьа-
ратәи атурнир, – адырра ҟанаҵо-
ит Аԥсны аҿари аспорти русқәа рзы 
Аҳәынҭқарратә еилакы. 

Атурнир рхы аладырхәуит Аԥс-
ны зегьы еиԥш Урыстәыла  – Адыге-
иа, Даӷьсҭан, Шәача ақалақь  рҟынтәи 
100 - ҩык инареиҳаны  аспортсмен-
цәа. Аицлабрақәа 2007-2008, 2009-
2010шш.рзы ииз аспортсменцәа рыб-
жьара имҩаԥысуан.

 2007-2008 шш. рзы ииз, 44 кьы-
ла рҟынӡа иҟоу арԥарцәа рыбжьа-
ра актәи аҭыԥ ааникылеит  Шахбан 
Абдурахманов (Ареспублика Даӷь-
сҭан), аҩбатәи аҭыԥ - Владислав Бар-
цыц (ақ.Гагра).

 48 кьыла иҟоу аспортсменцәа 
рыбжьара актәи аҭыԥ ааникыле-
ит  Мурад Пкьын (Цандрыԥшь аҳа-
бла), аҩбатәи аҭыԥ - Армик Мурадиан 
(Даӷьсҭан), ахԥатәи аҭыԥ - Шахбан Аб-
дурахманов (Даӷьсҭан).

 52 кьыла рҟынӡа иҟоу аспорт-
сменцәа рыбжьара актәи аҭыԥ аа-
никылеит  Никита Лежьиа (ақ.Аҟәа), 
аҩбатәи аҭыԥ ааникылеит Инал Ҭа-
ния ақ.Ҭҟәарчал), ахԥатәи аҭыԥ - Ал-
мас Шанаа (ақ.Ҭҟәарчал). 

57 кьыла рҟынӡа иҟоу аспортсмен-
цәа рыбжьара актәи аҭыԥ ааникыле-
ит Рамазан Амиралиев (Даӷьсҭан), 
аҩбатәи аҭыԥ - Магомед Магомеда-
лиев Даӷьсҭан), ахԥатәи аҭыԥқәа аа-
ныркылеит - Амин Емир-оӷлы ақ.Гәдо-
уҭа), Алан Герзмаа (ақ.Гәдоуҭа). 

62 кьыла рҟынӡа иҟоу аспорт-
сменцәа рыбжьара актәи аҭыԥ аа-
никылеит  Данил Ԥлиа (ақ.Гәдоуҭа), 
аҩбатәи аҭыԥ - Раџь Џьугелиа (ақ.
Гәдоуҭа), ахԥатәи аҭыԥқәа ааныркы-
леит- Данил Басариа (ақ. Аҟәа), Асҭан 
Адлеиба (ақ. Аҟәа). 

71 кьыла рҟынӡа иҟоу аспорт-
сменцәа рыбжьара актәи аҭыԥ аа-
никылеит  Магомед Микаилов Даӷь-
сҭан), аҩбатәи аҭыԥ - Иусуп Чакаев 
(Даӷьсҭан), ахԥатәи аҭыԥқәа ааныркы-
леит - Леон Малиа (ақ. Гәдоуҭа), Оганес 
Болиан (Адыгеиа). 

75 кьыла рҟынӡа иҟоу аспорт-
сменцәа рыбжьара актәи аҭыԥ аа-
никылеит  Давид Бдаициев (ақ.Шәа-
ча), аҩбатәи аҭыԥ ааникылеит Сандро 

Џьакониа (ақ.Пицунда). 
110 кьыла рҟынӡа иҟоу аспорт-

сменцәа рыбжьара актәи аҭыԥ аа-
никылеит Сулхан Хәытаба (ақ.Аҟәа), 
аҩбатәи аҭыԥ - Роман Маркориан 
ақ.Пицунда), ахԥатәи аҭыԥқәа ааныр-
кылеит - Леван Ажьиба  (ақ.Гагра), Да-
мир Каленџьиан. (ақ. Шәача).

2009-2010 шш. рзы ииз, 30 кьы-
ла рҟынӡа иҟоу аспортсменцәа рыб-
жьара аиааира игеит Ҭемыр Марков 
(ақ.Шәача), аҩбатәи аҭыԥ игеит Или-
ас Меџьидов (ақ. Шәача). 

32 кьыла иҟоу аспортсменцәа 
рыбжьара актәи аҭыԥ ааникылеит  
Анӡор Зотов (Адыгеиа), аҩбатәи аҭыԥ 
ааникылеит  - Нораир Мартиросиан 
(ақ.Шәача), ахԥатәи аҭыԥқәа ааныр-
кылеит - Нестор Аиба ақ.Гәдоуҭа), Ра-
мин Арсҭаа (ақ.Пицунда).

 35 кьыла иҟоу аспортсменцәа 
рыбжьара актәи аҭыԥ ааникылеит  Ти-
мур Тозлиан (Адыгеиа), аҩбатәи аҭыԥ 
ааникылеит - Инал Гегенаа (ақ.Гәдо-
уҭа), ахԥатәи аҭыԥ ааникылеит - Ар-
сен Кутелиа (ақ.Аҟәа). 

38 кьыла рҟынӡа иҟоу аспорт-
сменцәа рыбжьара актәи аҭыԥ аа-
никылеит Кади Амирбеков (ақ.Шәача), 
аҩбатәи аҭыԥ ааникылеит Данаҭ Пар-
танаӡе (ақ.Гәдоуҭа), ахԥатәи аҭыԥқәа 
ааныркылеит - Едгар Зыхәба (ақ.Гәдо-
уҭа), Ерик Папазиан (Цандрыԥшь аҳа-
бла). 

41 кьыла рҟынӡа иҟоу аспорт-
сменцәа рыбжьара актәи аҭыԥ аа-
никылеит  Осман Зыхәба (ақ.Гәдоуҭа), 
аҩбатәи аҭыԥ ааникылеит - Игорь Ԥа-
разиа (Цандрыԥшь аҳабла), ахԥатәи 
аҭыԥ ааникылеит - Владислав Лада-
риа (Пицунда). 

44 кьыла иҟоу аспортсменцәа 
рыбжьара актәи аҭыԥ ааникылеит 
Сандро Жьиба (ақ.Аҟәа), аҩбатәи аҭыԥ 
- Леван Гыцба  (ақ.Гәдоуҭа), ахԥатәи 
аҭыԥ - Даниел Хьиба (ақ. Аҟәа).

 48 кьыла иҟоу аспортсменцәа 
рыбжьара  аиааира игеит Богдан 
Ӡиӡариа (ақ.Пицунда), аҩбатәи аҭыԥ 
ааникылеит Ахмат Қиртбаиа (ақ.Гәдо-
уҭа), ахԥатәи аҭыԥқәа - Михаил Козлов 
ақ.Шәача), Кирил Ҵулукиа (ақ.Аҟәа). 

Аӡбаҩ хада – жәларбжьаратәи 
акатегориа змоу аӡбаҩ Виачеслав 
Багаев.   

Рашь Хәытаба иаԥхьахә ага-
ра азы зхы иақәиҭу аиқәԥаразы 
раԥхьатәи жәларбжьаратәи атурнир 
Аџьынџьтәылатәи еибашьра ашьҭахь 
мызқәак ааҵуаны имҩаԥысит. Иҳаҩ-
сыз ашықәсқәа рзы  атурнир аиа-
шазы жәларбжьаратәны иҟалеит, уи 
ԥыхьатәи Асовет Еидгыла аҵакы-
ра аҟынтәи иреиӷьу аиқәԥаҩцәа ҿа-
рацәа еиднакылоит.

Аспорт


